
        
            
                
            
        

    
	Ц. МӨНХ

	 БОДИТ БАЙДАЛД ХАРЬЦАХ ЯРУУ САЙХНЫ ХАРЬЦАА
 

	“ЦОГ” сэтгүүлийн 1968 оны 1-4 дүгээрт нийтлэгдсэн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Ц. Мөнх

	 

	БОДИТ БАЙДАЛД ХАРЬЦАХ ЯРУУ САЙХНЫ ХАРЬЦАА

	(хялбарчилсан тайлбар)

	 

	Хүний амьдрал гэгч нэг ёсондоо орчин тойронтойгоо харьцаж байгаа үй түмэн харилцаа холбооны нийлбэр юм. Хүн өөртэйгөө, бусадтайгаа, байгаль нийгмийн элдэв үзэгдэлтэй үргэлжийн харилцаа холбоонд амьдардаг. Энэ ертөнцийн «Нүгэл хилэнцэт» амьдралаас зугтан зайлж, агуйд очиж нямба хийж суусан ариун санваартан ч гэсэн энэхүү харилцаа холбооноос нэгээхэн бээр тасран холдож чадсангүй. Тэр ариун гэгдэх санваартан энэ ертөнцийн «нүгэл хилэнцэт» хүний ухаан бодол, уран гараар бүтсэн юмыг эдэлж идэж суужээ. Тэр атугай хүний гар хүрээгүй хар ус уугаад суусан гэж бодоход «ус уухад өл залгадаг» гэж «хилэнцэт» хүний нэгэнт бий болгосон амьдралын туршлагыг хэрэглэж нөгөө л үй түмэн харилцаа холбооныхоо нэгэнд урхилагдсан хэвээр байжээ. Ийнхүү хүн орчин ахуй өөрөөр хэлбэл гадаад ертөнцтэйгөө байнгын салшгүй харилцаа холбоонд амьдардаг ажээ. 

	Энэхүү харилцаа холбоо нь дотроо шинж чанараараа янз бүр байдаг. Хүн алив нэгэн үзэгдэлд улс төрийн үүднээс, эдийн засгийн үүднээс эсвэл шинжлэх ухааны юм уу, ёс суртахууны, яруу сайхны үүднээс гэх мэтээр олон янзын утга агуулгаар харьцдаг. Жишээлбэл бид хүнийг хувьсгалч хүн гэж хэлж байгаа маань тэр хүнд улс төрийн үүднээс хандаж харьцаж байгаа хэрэг. Ийнхүү хүнийг мэдлэг боловсролтой хүн гэж нэрлэх нь шинжлэх ухааны үүднээс, сайн хүн гэж үнэлэх нь ёс суртахууны үүднээс, ажилсаг хүн гэх нь ажил хэргийн үүднээс, сайхан хүн гэх нь яруу сайхны үүднээс хандаж үнэлэн цэгнэж байгаа хэрэг юм. Ингэж хүн төрөлхтөн гадаад орчинтойгоо элдэв янзаар харьцаж, элдэв янзаар түүнийг танин мэдэж, элдэв янзаар түүнийг өөрчилж, бүтээж байдаг ажээ. 

	Гадаад орчин ахуйтайгаа хүмүүсээс харьцаж байгаа олон янзын харьцааны нэгэн өвөрмөц хэлбэр маяг нь яруу сайхны харьцаа юм. Яруу сайхны харьцаа нь шинжлэх ухааны онолын зэрэг бусад харьцааг бодвол бодит байдлыг бүхэл бүтнээр нь амьд сонирхолтой хэлбэр дүрээр нь тусгадаг онцлогтой юм. Орчин ахуйтайгаа яруу сайхны үүднээс ямар нэг хэмжээгээр харьцдаггүй хүн гэж энэ ертөнцөд байдаггүй. Алив нэгэн үзэгдэл юмыг үзээд сайхан эсхүл муухай гэх сэтгэл төрдөггүй хүн гэж байдаг гэж үү! Гоо сайхнаас хэчнээн ангид төсөө хүн байлаа ч гэсэн түүнд таашаагддаг ямар нэг аятай сайхан зүйл байдаг нь лавтай. М. Горький хүнийг уг чанараараа уран амьтан юм гэж хэлсэн байдаг. Үнэхээр ч хүн төрөлхтөн урлаг утга зохиол зэрэг уран сайхан зүйлийг бүтээдэг төдийгүй амьдралдаа хөдлөх ажиллах бүрдээ гоо сайхныг бүтээж байдаг. Хүн алив юмыг бүтээхдээ ашигтай хэрэгцээтэйг нь бодохоос гадна гоё сайхныг нь нэгэн зэрэг бодож хамт бүтээдэг. Жишээлбэл мужаан хүн гэрийн мод хийгээд заавал илүү цаг хөдөлмөр зарж байж будаг шунх тавьж хээ угалз хийдэг. Тийм гэрийн модыг ч хүмүүс илүү сонирхож, цагаан модноос илүү үнээр авдаг. Хүн зөвхөн явцуу ашгаа боддог байсан бол гэрийн цагаан модыг хямд үнээр авах байсан. Гэтэл тийм биш. Хүнд гоё сайхны хэрэгцээ бас байдаг ажээ. Тэгээд ч мужааны илүү цаг хөдөлмөр зарсан нь нийт олонд зайлшгүй шаардлагатай байснаас болсон хэрэг. 

	Тэгэхлээр хүмүүсээс бодит байдалд яруу сайхнаар харьцаж байгаа энэ харьцаа нь бусад харьцаанаасаа ямар ялгаатай юм бэ? Ямар ямар шинж чанар, өвөрмөц онцлогтой юм бэ? Гэдэг талаар одоо авч үзье. 

	Хүний нийгэм үүсэж бий болж байсан тэр эрт цагт эдгээр харьцаа нь мэдээж бие биеэсээ ялгарч чадаагүй холилдож нийлсэн хэвээр байжээ. Нийгэм боловсрон хөгжих тутам хүний гадаад орчинтойгоо харьцах харьцаа улам бүр олон талтай, нарийн төвөгтэй болж бие биеэсээ тасран улмаар харьцангуй бие даасан шинжтэй болон өргөжин хөгжжээ. Хүнээс, бодит байдалд харьцах яруу сайхны харьцаа нь хөдөлмөрийнхөө багаж зэвсэгт хандах харьцаанаас эхлэн үүссэн гэж үзэж болно. Хөдөлмөр хийхэд тохиромжтой багаж эртний хүмүүст ямар нэг таашаалыг бий болгож, тохиромж муутай багажаас түүнийг ялган үздэг болсон төдийгүй тийм аятайхан багаж зэвсгийг хүсэж эрмэлзэх болгожээ. Түүнийг хүсэж эрмэлзээд ч зогссонгүй тийм багаж зэвсгийг хийж бүтээхээр оролдож тэгээд ч санаандаа хүрдэг болжээ. Эндээс хүмүүст яруу сайхны сэрэл мэдрэл үүсэж бий болсон, түүнийг ойлгож, хүсэж мөрөөдөх болсон, түүнийгээ бүтээж бий болгож эхэлсэн ул мөрийг харж болох байна. Нөгөө талаар эндээс хүмүүсийн яруу сайхны сэрэл мэдрэл нь нийгмийн хөдөлмөр практиктай салшгүй холбоотой болох нь мэдэгдэж байна. Нийгэм хөгжихийн хэрээр, хүмүүсийн практик амьдралын явцад хүмүүсээс зөвхөн хөдөлмөрийн багаж зэвсэгт харьцаж байсан яруу сайхны харьцаа нь улам бүр өргөжин баяжиж байгаль нийгмийн бусад үзэгдлийг ч нэгэн адил яруу сайхны үүднээс үнэлж цэгнэх болжээ. Хүмүүсээс гоо сайхныг мэдрэх ухаарах нь улам бүр учир утгатай болж өчигдрийн сайхнаас өнөөдөр илүү сайхныг бүтээж маргааш улам илүүг хүсэн мөрөөдөх болжээ. Үүнээс үзэхэд яруу сайхны сэрэл сэтгэлгээ нь нийгмийн хөгжлийн үр дүнд үүссэн зөвхөн нийгмийн түүхэн үзэгдэл болох нь тодорхой байна. Гэхдээ яруу сайхны сэрэл сэтгэлгээг нийгэм түүхийн шинж чанартай гэж үзэхдээ түүний бодит объектив уг үндсийг хэрхэвч үгүйсгэж болохгүй. Бидний яруу сайхны сэрэл нь объектив зүйлийн субьектив тусгал юм. Өөрөөр хэлбэл бид алив нэг юмыг сайхан буюу муухай гэж үзэж байгаа маань санааны зоргоор болж байгаа биш тэр юманд сайхан юм уу, эсвэл муухай шинж бидний санаа бодлоос гадна бодитойгоор оршиж байгаа учраас юм. Тэгэхлээр байгаль нийгмийн үзэгдэл юмст бидэнд яруу сайхны сэрэл мэдрэл үүсгэж чадах ямар нэг бодит шинж чанар байгаа учраас бидэнд тийм ойлголт төсөөлөл үүсэн бий болж байна. Бодит байдал дахь яруу сайхны объектив шинж чанарыг таньж мэдрэх субьектив онцлог хүнд бий болсон байна. Ер нь хүн мэдрэлийн таван эрхтнээрээ гадаад ертөнцийг эхлээд хүлээж авдаг билээ. Энэ таван мэдрэхүйн үйл ажиллагааны хөгжлийн дээд нийлбэр нь хүний нарийн төвөгтэй сэтгэл санааг бий болгожээ. Хүний яруу сайхны гэгдэх нарийн нандин сэрэл мэдрэл бий болохын эх үүсвэр нь мэдээж энэхүү таван хүртэхүйтэй холбоотой байна. Гэхдээ хар буюу цагаан, хатуу буюу зөөлнийг хүртэх гэдэг нэг хэрэг. Харин түүгээр уламжлан түүний сайхан муухай зэргийг нь ухаарах гэдэг өөр хэрэг бөгөөд хүнд яруу сайхны сэрэл мэдрэл бий болж байгаа хэрэг мөн. Яруу сайхны аль нэг объектив шинжийг гүн гүнзгий тусгахад сэрж мэдрэхийн эдгээр эрхтний хөгжил чухал холбогдолтой юм. Жишээлэхэд хөгжмийг ойлгоход дуу чимээг нарийн тусгах сонсгол, уран зургийг ойлгоход өнгө дүрсийг ялгах хурц хараа хэрэгтэй юм. Гэхдээ яруу сайхныг тусгаж байгаа зөвхөн хүнд байдаг өндөр дээд сэтгэлгээг зөвхөн хүртэхүйгээр үүсэж байгаа энгийн сэрлийн төдийд бууруулан ойлгож болохгүй. Тийм ч учраас бид тааламжтай үнэр, аятайхан амт тэргүүтнийг яруу сайхны сэрэл мэдрэлд тооцон үздэггүй. Хүний таван хүртэхүйгээс хараа сонсгол хоёр нь яруу сайхны сэтгэл үүсэх үүд хаалга нь болж шийдвэрлэх үүрэг гүйцэтгэдэг. Хүний таван хүртэхүйгээр үүсэж байгаа сэрэл нь ертөнцийг танин мэдэхэд өөр өөрийн үүрэгтэй боловч ач холбогдлоороо харилцан адилгүй юм. Үнэрлэх, амтлах, хүрэх зэрэг нь ялангуяа яруу сайхны танин мэдэхүйд харах, сонсох зэргийгээ бодвол бага ач холбогдолтой байдаг. Учир нь үнэрлэх, амтлах, хүрэх зэрэг нь ихэнхдээ алив нэг юмтай шууд харилцаа холбоонд орж байж үүсдэгээрээ механик шинжтэй бөгөөд нийгмийн үүрэг зорилтоороо бага, биологийн шинжтэй, 2-р сигналын системтэй шууд холбоогүй байдаг. Тийм ч учраас бид эдгээр хүртэхүйгээр хоол ундны буюу бас бус байгалийн элдэв юмны үнэр амтыг мэдрэх төдий бөгөөд нийгмийн гүнзгий учир холбогдол бүхий үзэгдлийг мэдэрч чаддаггүй байна. Гэхдээ бид эдгээр хүртэхүй яруу сайхны сэтгэл үүсэхэд дам нөлөө холбоотой байдгийг бүрмөсөн үгүйсгэж болохгүй. Жишээлбэл уран зохиолын яруу сайхныг танин мэдрэхэд мэдрэхүйн таван эрхтэн ямар нэг хэмжээний үүргийг гүйцэтгэж чаддаг. Харах сонсохын хүртэхүй нь бусдыгаа бодвол яруу сайхны танин мэдэхүйд чухал үүрэгтэй байдаг гэж бид ярьсан билээ. Жишээлбэл харж үзэх хүртэхүйн үндсэн дээр уран барилга, баримал, зураг, чимэглэлийн зэрэг дүрслэх урлаг бий болж хөгжжээ. Сонсголын хүртэхүйг түшиглэж дуу хөгжмийн урлаг, харах — сонсохуйн хүртэхүйд түшиглэж театр, кино, бүжиг зэрэг урлаг сая хөгжиж болох байлаа. Тэгэхлээр яруу сайхны сэтгэл гэдэг нь зөвхөн нийгмийн гишүүн хүнд байдаг нарийн нандин зүйл бөгөөд нийгмийн гүн учир утга шинж чанар бүхий зүйл болох нь мэдэгдэж байна.

	Яруу сайхныг сэрж мэдрэх, түүнийг танин мэдэж эзэмших, бүтээхэд нийгмийн түүхэн болоод амьдралын мэдлэг туршлага чухал ач холбогдолтой юм. Яруу сайхныг танин мэдэх туршлага нь шууд хүртсэн, дам хүртсэн хоёр янз байдаг. Ямар нэг хүн буюу уран бүтээлчийн өөрийн биеэр туулсан, үзсэн харсан амьдралын туршлагыг бид шууд гэж ярьж байгаа бол бусдаас сонсох, номоос унших зэргээр олсон туршлагыг дам гэж байна. Яруу сайхныг бүтээхэд шууд хүртсэн туршлага гол үүрэгтэй байдаг бөгөөд дам хүртсэн туршлага нь түрүүчийнхийгээ нөхөн гүйцээх, төгс төгөлдөр болгох шинжтэй байдаг. Тийм ч учраас уран бүтээлчид амьдрал судлахыг шаарддаг, үзсэн харсан юмаа бичихийг уриалдаг нь учиртай байна. Номоор ном хийх нь тийм ч сайшаалтай зүйл биш бөгөөд амьдралаар ном хийх нь уран сайхны хуулийн шаардлага юм. Дайн байлдаанд оролцож үзээгүй уран бүтээлч дайнтай кино үзэх, ном унших зэргийн дам туршлагаар дайн байлдааны тухай бичих нь байдаг боловч бас гойд амжилт олсон нь үгүй биз ээ. Гэхдээ дам туршлагыг уран сайхны амьдралд бүрэн үгүйсгэх нь шууд туршлагыг доголдуулан өрөөсгөл болгох хортой юм. Л. Н. Толстой «Дайн ба энх» гэдэг гайхамшигт романаа бичихэд зохиолчийн дам хүртэхүй туршлага хэчнээн их үүрэгтэй байсан нь мэдээж юм. Гэхдээ ирээдүйн гайхамшигт зохиолын эзэн цэрэг шинельтэй залуу Толстой орос Туркийн дайны үед Севестополийн хамгаалалтад оролцоогүй сэн бол 1812 оны оросын ард түмний эх орны их дайн байлдааны явцыг тийнхүү нүдээр харж байгаа юм шиг яруу тодорхой зурж чадахгүй байсан биз ээ гэдэг.

	Хүний яруу сайхны сэрэл сэтгэлгээ нь биологийн үзэгдэл биш материаллаг үйлдвэрлэлийн үндэс бүхий нийгэм түүхийн үзэгдэл болохыг дээр тэмдэглэсэн билээ. Хүн нь яруу сайхныг зөвхөн сэрж мэдэрдэг төдий биш юм. Түүнийг сэрж мэдрээд ойлгож ухаардаг, эдэлж эзэмшдэг, бүр цаашдаа бүтээж буй болгодог юм. Хүн яруу сайхныг танин мэдээд түүний хуулиар яруу сайхныг бүтээж бий болгодог байна. Үүний тод жишээ бол урлагийн гайхамшигт бүтээл юм. Урлаг утга зохиол бол хүмүүсээс бодит байдалд яруу сайхнаар харьцаж байгаагийн дээд илрэл юм. Хүнд яруу сайхны сэрэл үүсгэж яруу сайхны цэнгэл баяслыг эдлүүлдэг зүйл нь зөвхөн гадаад өнгө хэлбэр төдий биш юм. Харин ч дотоод шинж чанар, агуулга бол яруу сайхны сэрэл үүсгэж цэнгэл баяслыг эдлүүлэх эх булаг байдаг. Тийм ч учраас яруу сайхны сэрэл сэтгэлгээг бид нийгмийн шинж чанартай гэж ярьж байна. Нийгмийн амьдралын практик туршлага өргөжин гүнзгийрэх тутам яруу сайхны үнэлэлт цэгнэлт улам бүр сайжран нарийсаж хувирч өөрчлөгдөж байдаг. Тэгэхлээр яруу сайхны үнэлэлт цэгнэлт нь тодорхойн зэрэгцээ бас харьцангуй шинжтэй байна. Энэ нь түүний түүхэн шинж чанартай болохыг харуулж байна. Яруу сайхны үнэлэлт цэгнэлтэд бас өөр шинжүүд бий. Нэг улс үндэстний амьдралын орчин ахуй, нийгэм түүхийн онцлогоос болж яруу сайхны үнэлэлт цэгнэлт өөр өөр байж болдог. Бас нийгэм дахь ангийн үзэл санаатай холбоотойгоор тодорхой нэг үзэгдэлд боловч хүмүүс яруу сайхны үүднээс өөр өөрөөр харьцах ёс байдаг. Яруу сайхны үнэлэлт цэгнэлт нь улс төр, ёс суртахууны үнэлэлттэй салшгүй холбоотой байдаг. Бид хүнийг яруу сайхны үүднээс үнэлэхдээ ёс суртахуунаа алдсан буюу эсвэл улс төрийн талаар дампуурсан байвал нь хэзээ ч сайхан гэж хэлэхгүй. Үүнээс үзэхэд яруу сайхны үнэлэлт нь бусадтайгаа нягт холбоотой байдгийн дээр тэднийг бодоход маш өргөн, бүхнийг хамарсан шинжтэй үнэлэлт цэгнэлт болох нь илэрч байна. Улс төрийн бодлого, ёс суртахууны зарчим журмын хувьд ч яруу сайхны үнэлэлт байж болох нь тодорхой байна. Ер нь бодит байдлыг зөвхөн шинжлэх ухаанаар танин мэднэ гэвэл дэндүү өрөөсгөл, дэндүү хуурай болох билээ. Тийм ч учраас яруу сайхны танин мэдэхүй нь байгаль нийгмийг гүн агуулга баялаг хэлбэрт нь тал бүрээс, бүхэл бүтнээр нь ойлгож ухаарахад нь хүнд тусалдаг байна.

	Хүмүүсээс бодит байдалд харьцах яруу сайхны харьцаа нь яруу сайхныг үзэх туйлын зорилгод нь дээд цэгтээ төвлөрч байдаг байна. Яруу сайхны туйлын зорилго гэдэг нь яруу сайхныг хүсэх нийгмийн эрхэм дээд эрмэлзэл нь юм. Энэхүү эрхэм сайхан үзэл санааных нь өндөрлөгөөс байгаль нийгмийн алив нэгэн үзэгдлийг үнэлж цэгнэдэг ажээ. Сайн сайхны туйл гэгдэх яруу сайхны туйлын зорилго нь алив нэг хувь хүний явцуу хүсэл сонирхол биш бөгөөд нийгмийн үзэл санааны охь ханд болж байдаг. Гэхдээ энэ нь хувиршгүй мөнх зүйл биш өсөн хөгжиж өөрчлөгдөж байдаг. Яруу сайхныг үзэх туйлын зорилго байхгүйгээр бодит байдлын гоо сайхныг нээн илрүүлж, эзэмшиж бүтээж чадахгүй юм. Нийгмийн хөгжлийн зүй тогтоолыг үнэн таньж ирээдүйг зөв тусгасан тэргүүний дэвшилт ангийн яруу сайхны туйлын зорилго нь хүн төрөлхтний урлаг уран сайхны амьдралд үргэлж сайн сайхныг авчирсаар иржээ. Хүмүүсээс бодит байдалд харьцах яруу сайхны харьцааны гол шинж чанарын талаар энд товчхон төдий яригдаж байна. Бодит байдалд харьцах хүмүүсийн яруу сайхны харьцаа бас дотроо олон янз юм. Өөрөөр хэлбэл хүн бодит байдлын янз бүрийн үзэгдэл юмстай учрахдаа зөвхөн сайхан муухайн төдий сэрэл мэдрэл үүсээд зогсдоггүй сэтгэлийн өнгө бүрийн догдлол хөөрөлд орж яруу сайхны элдэв шинж чанарыг амсаж эдэлдэг юм. Яруу сайхны догдлол нь хүний сэтгэлийн тайван байдлыг өөрчилж гайхах бишрэх, таалах шохоорхох, баярлах гомдох, тачаадах, хорсох, уйлах гуних, уярах зөөлрөх, дооглох даапаалах, инээх хошигнох, үзэн ядах, гашуудах түрхрэн баясах зэрэг сэтгэлийн хөдөлгөөнийг бий болгоно. Энэ бүх сэтгэлийн хөдлөл нь бодит байдлын яруу сайхны аль нэг шинж чанар бидний сэтгэл мэдрэлд нөлөөлсний үр дүнд үүсэн бий болдог байна. Хүний инээд хүргэм хөгтэй явдал амьдралд үнэхээр баймааж нь хүн инээдэг билээ. Тэгэхлээр бодит байдлын яруу сайхны шинж чанар олон янз болох нь эндээс мэдэгдэж байна. Энэ бүхнийг гоо зүйн ухаан судлахдаа тус тусад нь салангид нэгжлэн үздэг биш хэсэг бүлэг болгон судалдаг байна. Ийнхүү хэсэглэж бүлэглэснийг гоо зүйн категори гэж нэрлэдэг. Гоо зүйн категори нь хүмүүсийн яруу сайхны харьцааны гол гол гогцоо асуудлыг тусгадаг байна. Хүмүүсийн яруу сайхны харьцааны түүхэн хөгжлийн явцад гоо зүйн категориуд нь хөгжин хувирч баяжсаар ирсэн байна. Бид одоо үед гоо зүйн категориудыг судлахдаа тэдний дотроос хамгийн гол, үндэс нь болж байгаа сайхан, гайхамшиг, инээдэмт, эмгэнэлт зэрэг дөрвөн категорийг голчилдог. Бодит байдалд яруу сайхнаар харьцаж байгаа хүмүүсийн харьцааны мөн чанарыг эдгээр гол категорийг задлан үзэхгүй ойлгох аргагүй юм. Бодит байдлын яруу сайхны шинж чанар, түүний харилцан холбоо, хөгжил хөдөлгөөнийг эдгээр үндсэн категориуд ерөнхийд нь тусгадаг байна. Гоо зүйн категориуд нь бидний санаагаараа зохиосон зүйл биш бодит байдлын объектив шинж чанарын илрэл гэдгийг мартаж болохгүй. Бид гоо зүйн энэ үндсэн категорийг авч үзэхдээ өөр гол биш категориуд байдгийг үгүйсгэж болохгүй. Жишээлбэл дээр дурдсанаас гадна баатарлаг, аугаа, хошигнол, гоё, таашаал, муухай, гутамшиг, хэмжээ зохицол зэрэг категориуд байдаг. Эдгээр нь үндсэн категориудаа бодвол яруу сайхны танин мэдэхүйд хоёрдугаар зэргийн ач холбогдолтой бөгөөд гол шинж чанараараа үндсэн категориуддаа хараат байдаг юм. Жишээлбэл гутамшгийн буюу муухайн категори нь гайхамшиг ба сайхны категорийн нөгөө тал нь учир уг категорийг авч ярихад эдгээр нь ямар нэг хэмжээгээр аяндаа тодордог байна. Гоё, таашаал, аугаа, хошигнол зэрэг нь сайхан, гайхамшиг, инээдэмт явдлын категорийн доторх өвөрмөц илрэл учир үндсэн категорид хараат шинжтэй байна. Баатарлаг явдал гэхэд эмгэнэлт юм уу, эсвэл гайхамшигт явдлын категорийн нэгэн онцлог илрэл болох жишээтэй. Нөгөө хэмжээ зохицлын категорийг бид ихэнхдээ яруу сайхны үнэлэлтийн шалгуур болгон хэрэглэдэг. Гэхдээ яруу сайхны шинж чанарыг гагцхүү хэмжээ зохицлоор шалгадаг гэж ойлговол ташаарал болох юм. Хэмжээ зохицол бол алив гадаад хэлбэр дүрсийн гоо сайхны шалгуур болдог.

	Бид гоо зүйн үндсэн категориудыг задлан судлахдаа харьцангуй бие даасан байдалд нь авч үздэг. Гэхдээ эдгээр категориуд нь хоорондоо нягт холбоотой, харилцан үйлчилгээтэй болохыг цухас тэмдэглэе.

	 


1. САЙХАН

	 

	Сайхны тухай асуудал бол гоо зүйн гол асуудал юм. Тийм ч учраас бид заримдаа гоо зүйг сайхны тухай шинжлэх ухаан гэж нэрлэдэг. Энэ нь гоо зүй гэдэг маань зөвхөн сайхны тухай сургаал юм гэсэн нь биш ч гэсэн сайхан гэдэг нь гоо зүйн гол судлагдахуун мөн болохын баталгаа даруй мөн. Үнэхээр ч сайхан гэдэг нь хүний яруу сайхны сэтгэлийн гол асуудал болох нь олон зүйл дээр мэдэгддэг. Яруу сайхны ямар нэг үзэгдлийг сайхантай холбоогүйгээр тайлбарлахад үнэхээр бэрх юм. Тэгэх тусмаа урлагийн ерөнхий хуулиуд, уран бүтээлийн үйл ажиллагааны шинж чанарыг сайхантай холбон үзэхгүйгээр бүрэн төгс нээн илрүүлэх ямар ч бололцоогүй юм.

	Сайхан гэдэг юу вэ! Сайхны шинж чанар нь чухам юунд орших вэ гэдэг талаар одоо авч үзье. Байгаль нийгмийн алив үзэгдэл юмсыг хүн харж үзээд «энэ нь сайхан, тэр нь муухай» гэж ялгаж мэдэхэд төдийлөн хэцүү биш боловч сайхны сайхан гэгдэх шинж чанар онцлог нь чухамдаа юу юм бэ гэдгийг нээж тайлбарлах гэхлээр үнэхээр нарийн төвөгтэй хэцүү асуудал болж хувирдаг. Энэ талаар янз бүрийн эрдэмтэн мэргэд янз бүрээр тайлбарласан байдаг. Бас зарим нь эргэлзээнд орж сайхныг тайлбарлагдашгүй гэх буюу тайлбарлах хэрэгцээгүй гэсэн дүгнэлтэд хүрсэн ч бий. Жишээлбэл Л. Н Тольстой «Урлаг гэж юу вэ» гэдэг өгүүлэлдээ сайхан гэж юу вэ гэдгийг тайлбарлах хэрэгцээгүй бөгөөд бололцоогүй юм гэсэн байдаг. Үнэхээр ч ийм эргэлзэлд оруулахаар зүйл сайхныг тайлбарлах явцад тохиолддог. Бид хүний ариун цагаан сэтгэлийг сайхан гэдэг, торомгор хар нүдийг сайхан гэдэг, эрдэнийн чулуун шигтгээтэй бөгжийг сайхан гэдэг, хөх цэнхэр бэр цэцгийг сайхан гэдэг, нүд алдам уудам талыг сайхан гэдэг, гүн зузаан ой тайгыг сайхан гэдэг, ажил хөдөлмөрийг сайхан гэдэг. Энэ бүхэн бол бодит байдлын туйлын ижилгүй өөр өөр зүйлс байна. Эдэнд байгаа сайхныг илэрхийлж байгаа төстэй шинж чанарыг олж хэлэхэд үнэхээр бэрх байна. Гэвч эд бүхэн сайхан гэдэг нь хүн бүхэнд тодорхой юм. Зарим хүн сайхан үргэлж хувирч өөрчлөгдөж байдаг, хүн бүхэн сайхны өөрийн сонирхол таашаалтай байдаг, янз бүрийн үед, янз бүрийн улс үндэстний дотор янз бүрийн сайхан байдаг учраас сайханд нэгдмэл тодорхойлолт өгч болохгүй гэдэг. Ингэж үзэх нь идеалист шинж чанартай юм. Учир нь сайхныг үзэх үзэл үнэхээр тийм тогтворгүй хувирамтгай, хувийн шинжтэй юм уу гэхэд тийм биш байна. Алт мөнгөн чимэглэл ч юм уу аль эсвэл ахуй амьдрал дахь ариун шударга явдал, «Фауст», «Болд хэрхэн хатаагдсан нь» зэрэг дэлхий дахинаа нэр цуунд гарсан сонгодог уран бүтээл зэрэг байгаль нийгэм урлагт байдаг алив сайхныг хүн бүхэн нэгэн зэрэг сайхан гэж хүлээн зөвшөөрдөг. Эднийг сайхан гэж хүлээн зөвшөөрөхөд хүн төрөлхтөнд ямар ч нийгэм, анги, улс үндэстэн аль аль нь саад болсонгүй. Хэн ч эд бүхнийг сайхан гэж үз гэж хүн төрөлхтөнд ятган ухуулсангүй. Үүнээс үзэхэд сайхан гэдэг хүн хүний дур зоригийн зүйл биш тогтвортой бодитой зүйл болох нь илэрхий. Бид сайхны тухай үнэн зөв ойлгохын тулд юуны түрүүнд сайхны бодит объектив шинжтэйг ухаарах ёстой. Сайхан бол бидний дур зориг, санаа сэтгэлээс гадуур биеэ даан оршиж байгаа байгаль, нийгэм, урлагийн шинж чанар юм. Сарнай цэцгийг бид сайхан гэдэг маань бидний сэтгэл санаанаас болсон хэрэг биш угаасаа байгалийн заяасан сайхан ургамал байгаагаас тэр. Сайхан хүнийг хэн нэг хүн «Чи муухай» гэж хэлсэн ч, түүнийг үнэхээр тэгж бодсон ч нийт олондоо сайхан хэвээр хоцордог. Шишкиний байгалийн сайхан зургууд аль ч үеийн хэнд ч сайхан санагддаг нь тэр зурагт л байгаа бодит шинжээс болсон хэрэг. Үүнээс үзэхэд сайхан гэдэг бол объектив зүйл. Тэр объектив сайхныг бид сэтгэл зүрхэндээ тусгаж чаддаг байна. Тэгэхлээр бидний сайхны тухай үзэл ойлголт бол объектив зүйлийн субьектив тусгал болж байна. Гэхдээ бидний сайхны тухай ойлголт объектив зүйлийн субьектив тусгал учраас хувирч хөгжиж байдаг түүхэн тавилантай болохыг анхаарах хэрэгтэй.

	Сайхан гэдгийг янз бүрээр тайлбарласан байдаг гэж дээр хурдсан билээ. Энд заримыг нь авч ярья. Сайхан гэдэг нь зөв хэмжээ хэмнэл, зохицол тохирол юм гэж үздэг ёс бий.

	Энэ нь бас л сонин тайлбар гэдгийг анхаарах хэрэгтэй. Үнэхээр ч сайхан байгаагийн шинж бол хэмжээ, зохицол мөн юм. Эртний сонгодог зурагт ч, орчин үеийн шилдэг зурагт ч, сайхан хүүхний царай зүсэнд ч, сайхан сандлын хийц маягт ч, гоё цэцэгт ч өнгө гэрлийн, хэмжээ дамжааны зохицол яриагүй бий. Тэр нь алдагдвал юуны сайхан билээ. «Аятайхан зураг мөн нь ч мөн л дөө өнгө нь арай бүдэгдсэн юм» гэх буюу «уг нь сайхан хүүхэн байгаа юм. Харин хамар нь арай монхордуу юм» гэж ярьцгаах нь амьдрал дээр аль олон тохиолддог шүү дээ. Энэ бол үнэхээр гоё сайхныг хэмжээ зохицлоор харж байгаа хэрэг. Энэ үзэл нь сайхны мөн чанарыг нээж гаргахад ялангуяа гадаад өнгө, хэлбэр дүрсийн хувьд маш чухал ач холбогдолтой боловч дутагдалтай өрөөсгөл талтай юм. Юуны түрүүнд хэлэхэд сайхны тухай энэ үзэл алив юмны дотоод мөн чанар, гүн агуулгад нэвтэрч чаддаггүйтэй холбоотой байна. Жишээлбэл алив нэгэн зураг тухайлбал Ленин, Сүхбаатар зэрэг хувьсгалч суут хүмүүсийг зурсан уран зураачийн хөргийг бид үнэлэхдээ хэмжээ зохицол алдалгүй аль хэр адилхан зурав гэдгээр гол нь биш, харин тэр гайхамшигт хүмүүсийн дотоод гүн чанарыг гадаад өнгөн дээр нь хэрхэн буулгаж чадав аа гэдгээс л шалтгаалж үнэлдэг. Үүнийг ингэж үнэлэхэд ямар ч хэмжээ дамжаа тус болохгүй нь магадтай. Тэгэхлээр сайхан гэдэг нь ямар боловч хэдийгээр чухал ч гэсэн, зөвхөн гадаад хэлбэр дүрс, өнгө зүс төдий биш тэр гадаад өнгө дүрсээр илэрч байгаа утга учир, бодол санаатай холбоотой болж байна. Алив юмыг харангуутаа л сайхан гэж хэлчхэж хараахан болохгүй нь ээ.

	Сайхны шинж чанарыг тэр төрөлдөө төгс төгөлдөр боловсорсныг нь хэлдэг гэсэн бас нэг сонирхолтой тайлбар бий. Цэцэгт байдаг шинж чанарыг дээд хэмжээгээр хуримтлуулсан цэцэг сайхан, хүний шинжийг дээд хэмжээгээр хадгалсан хүн сайхан, урлагийн бүтээлийн хувьд бол уран сайхны төгс төгөлдөр боловсорсон бол сайхан гэж тайлбарлана. Энэ бол хараажаар чухал бөгөөд сонирхлыг татах санаа байна. Гэвч үүнд хэтэрхий ерөнхийлж хавтгайруулсан дутагдал бий. Амьдрал бүхэн, амьдралд байгаа юм бүхэн бидэнд сайхан биш юм. Жишээлбэл дарлах мөлжихийн ёс амьдралд бий. Тэгвэл төгс төгөлдөр боловсорсон дарлал мөлжил сайхан уу гэдэг асуулт гарч ирнэ. Хулганын төрөл дотроос ямар хулгана нь сайхан бэ? гэдэг асуулт гарч ирнэ. Үүнээс үзэхэд сайхныг ийнхүү тайлбарлах нь ололт байгаагийн зэрэгцээ ихээхэн дутагдалтай болох нь илт байна.

	Үүнээс гадна сайхан гэдэг бол агуулга хэлбэрийн төгс зохицол юм гэсэн тайлбар бий. Үүнд бас л үндэстэй сайн тал байна. Сайхан агуулга сайхан хэлбэрээр илэрвэл тэр сайхан болох нь дамжиггүй. Агуулгадаа тохироогүй хэлбэртэй буюу эсвэл хэлбэр нь агуулгаа илэрхийлж чадаагүй ямар ч юм яаж сайхан байх билээ. Гэтэл агуулга хэлбэр нь яв цав тохирсон ч сайхан гэгдэхгүй юм аль олонтоо тохиолддог. Жишээлбэл капиталист үйлдвэрлэлийн арга нь хүн нийгмийн хөгжлийн нэгэн үе шатан дахь тодорхой агуулга хэлбэр хоёр нь яв цав тохирсон амьдрал юм. Гэвч сайхан амьдрал биш ээ. Хулгай дээрэм зэрэг аль ч нийгмийн үед жигшигдсэн амьдралын үзэгдэл бий. Түүнд агуулга хэлбэрийн зохицол байгаагүй гэж үү. Ийнхүү үзэхэд ололт дутагдал хоёр сайхны тухай энэ үзэлд хольцолдон байгаа бөгөөд сайхныг бүрэн гүйцэд үнэн зөв тайлбарласан нь биш байна.

	Сайхны шинж чанарыг тайлбарласан энэ олон тайлбаруудын дотроос бидний ойлголтод хамгийн ойрхон, уг чанараараа сайхны мөн чанарыг хамгийн гүнзгий үндэстэй тусгасан нь оросын хувьсгалч ардчилсан үзэлтэн Н. Г. Чернышевский юм. Түүний сайхны тухай тодорхойлолт нь одоо ч гэсэн сайхан гэж юу вэ гэдгийг тайлбарлах бидний үзлийн үндэс нь болсоор байна. Чернышевский 

	 

	«Сайхан гэдэг бол бидний ойлголтоор амьдрал ямар байх ёстой байна, тийм байх чанарыг хэлдэг. Сайхан юм гэдэг нь жинхэнэ амьдралыг илэрхийлж байгаа буюу тийм амьдралыг санагдуулахаар зүйл юм» 

	 

	гэж хэлсэн байна. Сайхан гэдэг нь бидний санаж бодсонтой тохирч «тийм байгаа» бодитой амьдрал байна. Энд сайхан гэдэг бол амьдрал юм, бодитой зүйл юм гэсэн санаа байна. Нөгөө талаар амьдрал «бидний ойлголтоор ямар байх ёстой байна» гэдэг нь бодит сайхныг тусгаж байгаа бидний үзэл санааны идэвхтэй субьектив шинжийг илэрхийлж байна. Бидний юмыг, тийм байгаасай гэж хүсэж мөрөөдөх нь цаанаа учир шалтгааны гүнзгий үндэстэй байдаг. Бид хүсэн эрмэлзсэн юмаа биелүүлж бүтээж чаддаг. Энэ нь амьдралыг дур зоргоороо өөрчилж хувиргаж байна гэсэн үг хараахан биш юм. Жишээлбэл ямар ч ид шидтэй хүн гэсэн гуулийг алт болгоё гэж хэчнээн ч хүсэж мэрийгээд биелүүлж чадахгүй билээ. «Коммунизмын хий үзэгдлийг» үлдэн хөөх ариун авд Ромын пап лам, оросын хаан, францын радиакалууд, германы харгис цагдаа зэрэг хуучин европын бүх хүчин нэгдсэн боловч мандах коммунизм хий үзэгдэл биш зүй тогтоолтой ирээдүй болох нь тодорсон билээ. Хүн амьдралыг идэвхтэйгээр өөрчлөн зохион байгуулахдаа дур зоргоороо биш гагцхүү бодит амьдралын зүй тогтоол хуулийг танин мэдсэний үндсэн дээр тэр хуулийн дагуу өөрчилж бүтээж чаддаг. Тэгэхлээр сайхан гэдэг нь бидний бодож байгаагаар өөрийнхөө мөн чанараар, зохих хэлбэрээрээ, хэвийн байдалдаа төгс төгөлдрөөр илэрч хөгжиж байгаа тодорхой үзэгдэл юмс болж байна. Тэгэхдээ сайхан гэдэг нь өөрийнхөө төрлийн дотроос хамгийн дээд зэргээр төгс боловсорсон аливаа амьдрал гэсэн санаа энд үгүй юм. Бид хэвийн байдалдаа төгс төгөлдөр биелсэн амьдралыг сайхан гэх боловч амьдрал бүхэн амьдралд байгаа юм бүхнийг сайхан гэхгүй. «Сайхан гэдэг нь амьдрал юм» гэж байгаа нь сайхны объектив бодит шинжийг илэрхийлж байгаа болохоос биш сайхны мөн чанарыг бүрэн гүйцэд тодорхойлж байгаа хэрэг биш. Сайхныг объектив талаас нь авч үзэхээс гадна субьектив талаас авч үзэх хэрэгтэй. Амьдрал бүхэн, амьдралын үзэгдэл бүхэн сайхан биш харин бидний ойлголтоор ямар байх ёстой байна тийм байгаа амьдралыг буюу өөрөөр хэлбэл байх ёстой, бидний хүслэн болсон, бидний дурладаг, эрмэлздэг түүнийхээ төлөө тэмцдэг тэмүүлдэг амьдрал л сайхан юм. Байгаль нийгэм, урлагийн тийм үзэгдэл юмс л сайхан юм. Өөрөөр хэлбэл бидний яруу сайхны туйлын зорилготой тохирч байгаа юмс үзэгдэл бүхэн сайхан юм.

	Сайхны мөн чанарыг тайлбарлахад түүний объектив ба субьектив шинж чанарын аль алиныг нь орхигдуулалгүй хослуулан үзэж чадвал сая үнэн зөв тайлбарт хүрч чадна. Байгалийн үзэгдэл юмс дээр бид сайхан гэж ярихдаа амьдралын тухай бидний ойлголттой тохирч байгаа, бидний амьдралыг өнгө гэрэлтэй болгоход нөлөөлж байгаа зүйлс дээр авч ярьдаг. Нийгмийн амьдрал дээр бол бид социализмыг бүрэн төгс цогцлон байгуулах үйл ажилд маань тохирч байгаа бүх үзэгдлийг сайхан гэдэг. Амьдралд биежиж байгаа аливаа дэвшилтэд үзэгдэл бүхэн сайхан юм. Урлагт бол сайхан нь зөвхөн уран чадварлаг дүрсэлгээнд нь биш бодит амьдралын сайхныг үнэн зөв нээн үзүүлсэнд нь, тэр урлагийн бүтээлийн үзэл санаанд нь нэгэн адил холбогдох юм. Өөрөөр хэлбэл бидний бодлоор урлагийн бүтээл ямар байх ёстой байна. тийм баймааж нь сая сайхан гэж үнэлэгдэх болно.

	Сайхан бол баялаг юм. Тийм ч учраас байгаль нийгэм, хүний үйл ажиллагааны бүх л салбарыг хамардаг байна. Хавар цухуйж байгаа нялх ногооноос эхлээд нийгмийг догдлуулсан баярт үйл явдал хүртэл энэ ертөнц бүхэлдээ сайхнаар дүүрэн юм. Харандаа үзүүрлэхээс эхлээд урлагийн гайхамшигт бүтээл хүртэл хүний бүх үйл ажиллагаа сайн сайхныг шингээсэн байдаг. Бид сайхны тухай ярихдаа түүний хамгийн энгийн илрэлээс эхлээд хамгийн нарийн төвөгтэй биежлэлийг хүртэл авч үзэх хэрэгтэй юм. Сайхны илэрхийлж байгаа утга агуулга гүнзгийрч, тэлэгдэх тутам түүний учир холбогдол, үйлчлэл нөлөөлөл нь их болно.

	Аятай таатай бүхнийг сайхан гэж үзэх нь буруу юм. Тааламжтай байх гэдэг нь сайхны дэвсгэр суурь мөн боловч адил зүйл биш. Хувь хүний сайхныг үзэх сонирхол таашаал янз бүр байдаг. Тэр бүхнийг сайхан гэж нэгжлэн хөөцөлдвөл сайхны тухай ойлголт эмх замбараагүй болж будилаантахад хүрнэ. Сайхныг тааламжтай харьцуулахад үлэмж нийгмийн шинж чанартай байдгаараа ялгаатай юм. Өөрөөр хэлбэл бид сайхныг зөвхөн нийгмийн гишүүн хүнд байдаг өндөр дээд, нарийн нандин сэтгэл гэж ярьсан билээ. Мөн үүний нэг адил гоё бүхнийг сайхан гэх нь алдаанд хүрнэ. Гоё нь сайхны нэг шинж мөн боловч шийдвэрлэх зүйл биш. Гоё гэгч өнгө бөгөөд сайхан гэгч чанар юм. Сайхан бүхэн гоё боловч гоё бүхэн сайхан байдаггүй. Утга учраа олсон улаан өнгө сайхан боловч, аливаа улаан өнгө бүхэн сайхан биш ээ. Жишээлбэл: Алимын улаан ягаан өнгө амтат жимстэйгээ хосолж байж сайхан, туг далбааны гүн улаан өнгө утга агуулгатайгаа нийлж байж сайхан байхад долоогоно, чонын элэг зэрэг хэдийгээр улаан өнгөтэй жимсгэнэ боловч сайхан санагддаггүй нь учиртай. Үүнтэй адил хувьсгалч лоозон хэлж, хувьсгалчийн дүр үзүүлсэн «хоосон цээж» юуны сайхан билээ. Тэгэхлээр сайхан гэгч нь хэлбэр биш, агуулга хэлбэрийн зохицолтой гүн холбоотой болох нь илэрхий байна.

	Анх эхлээд хүнд ашигтай тустай бүхэн сайхан гэгддэг байжээ. Тэгэхлээр алив юмны хэрэгцээт чанар нь сайхны угтал байв. Сайхныг танин мэдэх, ухаарах нийгмийн ойлголт гүнзгийрэх тутам сайхан ашигтай хоёрын шууд холбоо аажим аажмаар сулран холдсоор сайхан нь харьцангуй бие даасан шинжтэй болжээ. Харин ч явцуу олз ашгийн үүднээс гоо сайханд хандах нь харш болсон байна. Гэхдээ сайхныг ашиг хэрэгцээнээс бүрмөсөн тасалж түүний эсрэг тавих нь буруу юм. Ийнхүү таслах нь гоо сайхныг зөвхөн цэнгэл зугааны төдийд хүргэж түүний нийгмийн учир утга агуулгыг үгүйсгэхэд хүрнэ. Уран барилга, чимэх чимэглэх урлаг зэрэгт сайхан, ашигтай хоёр салшгүй холбоотой байдаг. Гэвч сайхан зураг, идэх хоол, өмсөх хувцас болохгүй нь мэдээжийн хэрэг. Ийм нөхцөлд буюу өөрөөр хэлбэл хүний явцуу ашгаас тасарсан үед сайхан нь хүний оюун сэтгэлийн хэрэгцээг чанарыг хангадаг байна. Хүний яруу сайхны хэрэгцээ гэдэг бол сайхны нэгэн шинж чанар юм. Сайхан нь нийгмийн сэтгэл санааны бүрэлдэн тогтоход чухал үүрэг гүйцэтгэдэг. Сайхан нь хүнд амьдралын итгэл найдвар, зориг хүч, идэвхт чанар, хүсэл мөрөөдлийг бий болгодог.

	Хүмүүсийн сайхны тухай ойлголт төсөөлөл нь орчин ахуй, түүхэн нөхцөл, ангийн байгуулалт, үндэсний онцлог зэрэгтэй холбоотойгоор нийгмийн амьдралын явц дунд бүрэлдэж бий болдог. Сайхны тухай ойлголт төсөөлөл нь нийгмийн хөгжлийн хэр хэмжээтэй холбоотой байдаг. Хүн байгалийг хэчнээн эрхшээлдээ оруулах тутам түүний сайхныг танин мэдэж ухаардаг. Эрхшээлдээ оруулж чадаагүй байгаа байгалийн алив үзэгдэл бүхэн сайхан биш. Одоо бидэнд сайхан гэгдэж хүний амьдралд хязгааргүй боломжийг өгдөг хүчит мөрөн, сүрлэг уулс, нүд алдам тал, зуны бороо, өвлийн цас зэрэг байгалийн сайхан нь эрт өвгөдийн үед аймшгийг төрүүлж байснаас биш сайхан гэгдэж чадсангүй. Гэхдээ үүнээс уламжлаад байгалийн сайхан гэгч хүний санааны зүйл мэтээр ойлгож болохгүй. Байгалийн сайхан объектив юм. Сайхан цэцэг гэгч хүний сэтгэл санаанаас үл хамааран хэн бүхэнд сайхан хэвээр байдаг. Гэвч байгалийн сайхныг хүн нийгмээс ангид салган үзэж болохгүй. Учир нь зөвхөн хүнд, хүний нийгэмд байгалийн сайхныг танин мэдэх яруу сайхны сэтгэл мэдрэл байгаа юм. Ийм учраас хэдийгээр объектив ёсоор оршиж байгаа ч гэсэн байгалийн сайхан нь хүнтэй, нийгэмтэй холбогдож байж сая учир утгатай болж байна. Байгаль нь хүний идэвхтэй бүтээлч үйл ажиллагаанд хязгааргүй боломж бололцоог агуулж байдгаараа бүхэлдээ сайхан юм. Шинжлэх ухаан техник өндөр хөгжсөн орчин үед нийгмийн хөгжилд асар их ачтай нөлөөгөө үзүүлж чадах хамаг эрдэнээ нууцланхан байгаа байгалийн алив үзэгдэл улмаар сайхан болж байна.

	Хүний амьдарч байгаа байгалийн нөхцөл, географийн орчин нь сайхныг үзэх үзэл бодолд нь зохих ул мөрөө үлдээдэг. Жишээлбэл: Тухайн улс орны орчны өвөрмөцөөс болж уран барилгын бүтээлд янз бүрийн онцлог бий болсон байдаг. Дорно зүгийн уран барилгын систем европ дахиныхаас өөр. Монголын уран барилгын өв уламжлалыг үзэхэд дорно дахиныхаа дотор бас өөрийн өвөрмөц онцлогтой. Нүүдлийн аж ахуй ноёрхож хот суурин газар сул хөгжсөн хуучны монголд уран барилгын нэгэн өвөрмөц хэлбэр монгол гэр хөгжсөн нь учиртай байна. Бас нүд алдам уудам талд өсөж өндийсөн хүн хангай газар давчиддаг нь, хангай нутгийн хүн говь тал нутагт ганцаардмал мэт болдог нь тэдний орчин ахуйн нөлөө юм.

	Сайхан гэгч нь объектив боловч түүнийг ухаарах сэрэл сэтгэлгээ хүн төрөлхтний түүхэн хөгжлийн үр дүн юм. Тийм ч учраас сайхны бодит шинж чанарыг үзэх үзэл харьцангуй юм. Үүний илрэл нь сайхныг үзэх үзэлд түүхэн болон ангийн үндэстний шинж чанар тусгалаа олсон явдал юм. Улс үндэстний өвөрмөц онцлогоос сайхныг үзэх үзэлд ялгаа гарах явдал бий. Назым Хикмет нэгэн удаа ярьсан нь: Би өөрөө азийн хүн боловч европынхны яруу сайхны үзлээр хүмүүжжээ. Дорно дахинаар жуулчлан явж байхдаа нэг удаа дорно дахинаа сонгодог гэгддэг бүжгэн жүжиг үзэж билээ. Тэд тэр бүжигтээ үнэхээр дуртай, гайхалтай их сонирхож байв. Гэвч надад сонин санагдсангүй. Сая сая ард түмний ийнхүү шагшин сонирхож байгаа сайхныг би л ойлгохгүй байна гэж өөртөө буруу өгөөд хэдэн өдөр дараалан тэр бүжгэн жүжгийг үзсээр байгаад сая түүний сайхныг олж үзэж билээ. Юмыг үзэх сонсох ойлгох үндэстний өвөрмөц нүд, чих, сэтгэл гэгч нэн өвөрмөц ажээ гэж ярьжээ. Үнэхээр ч манай монголчуудын гайхан биширдэг «Учиртай гурван толгой»-г европын хүн анхлан үзээд монгол хүн шиг ойлгодоггүй, монгол хүнд европын сонгодог дуурь эхлээд, тэдэнд ойр дотно байдаг шиг байж чаддаггүй учир нь үндэстний гүнзгий өвөрмөц шинжтэй холбоотой байна. Гэвч сайхныг ойлгож ухаарахад үндэстний онцлог туулж болшгүй ялгааг гаргадаг мэтээр хэтрүүлэн ойлгож хэрхэвч болохгүй. Сайханд үндэсний онцлог нь нэгэн зүйл өвөрмөц өнгө өгөх шинжтэй юм. Үндэсний шинж чанар нь харин ч сайханд өвөрмөц сайхныг нэмж байгаагаараа бусад улс үндэстэн нийт хүн төрөлхтний уран сайхны амьдралд чухал ач холбогдолтой зүйл билээ

	Ангит нийгмийн үед сайхныг үзэх үзэлд ангийн үзэл санаа онцгой нөлөөлдөг. Ялангуяа ангийн эрх ашигт ноцтойгоор өртөж байгаа нийгмийн гүн гүнзгий учир холбогдолтой үзэгдэлд сайхныг үзэх үзэл өөр өөрөөр ч барахгүй, эсрэг тэсрэг болох нь олонтоо. Социалист нийгэм бол бидний туйлын зорилгын биелэл болж байгаа жинхэнэ сайхан байхад хөрөнгөтний харгис үзэлтэнд харин ч эсрэг байх жишээтэй. Ийнхүү сайхныг үзэх үзэлд эсрэг байдал бий болж байгаа нь сайхны объектив шинжийг үгүйсгэж байгаа биш харин түүнийг тусгасан тусгал нь субьектив шинжтэйг илэрхийлж байна. Объектив сайхны тухай бидний субьектив ойлголтын аль нь үнэн зөв болох нь нийгмийн түүхэн хөгжил практик амьдралын явцаар шалгагддаг юм. Өөрөөр хэлбэл эцсийн эцэст эдгээр зөрөөтэй үзлийн чухам аль нь жинхэнэ бодит сайхныг үнэн зөвөөр тусгаж чадав гэдгээр шийдвэрлэгддэг. Тэгэхлээр энэ нь бодит сайхны объектив шинжтэйг нэгэн ёсондоо батлан үзүүлж байгаа хэрэг юм. Сайхныг үнэлэх үнэлэлт бүхэнд ангийн шинж чанарыг нялзаах гэх хэрэггүй юм. Байгалийн элдэв үзэгдэл болон нийт хүн төрөлхтний ач холбогдол бүхий нийгмийн үзэгдэлд хандах сайхны үнэлэлт цэгнэлтэд ангийн шинж чанар байдаггүй билээ. Эрдэнийн шигтгээ зэрэг гоёл чимэглэлийн зүйлс болон цэцэг навчийг үзэх хөрөнгөтөн ажилчин хоёрын сайхны ойлголтод үндсэндээ ангийн ялгаа байхгүй юм. Сайхныг үзэх үзэлд ангийн үзэл санаа нөлөөлдөг нь сайхны үнэлэлт улс төр, ёс суртахууны үнэлэлттэй салшгүй холбоотой байдгаас юм. 1939 оны Халхын голын ялалт бол манай ард түмний амьдралд болсон сайхан явдал билээ. 

	Бид үүнийг сайхан гэхдээ тэр ялалтын улс төр, ёс суртахууны ач холбогдлыг нэгэнт багтаан үзэж байгаа юм. Нөгөө талаар сайхны үнэлэлт нь улс төр, ёс суртахууны үнэлэлтээс өргөн бүхнийг хамарсан шинжтэй нь байгалийн сайхныг үзэх үнэлэлтээс эхлээд илэрч байна. Улс төр, ёс суртахууны зэрэг үнэлэлт нь байгалийн гоо сайхантай огт холбоогүй буюу зарим нөхцөлд дам төдий илэрч байхад яруу сайхны үнэлэлт нь шууд илэрч байна. 

	Байгаль нийгмийн сайхан нь объектив боловч түүнийг танин мэдсэн бидний сайхны ойлголт мэдлэг харьцангуй шинжтэй билээ. Тийм ч учраас нэгэн хүн буюу нэгэн үед сайхан байсан зүйл өөр хүн буюу өөр үед сайхан гэгдэхгүй ёс байдаг. Энэ нь бодит сайхныг үнэн худал, гүехэн гүнзгий тусгасантай холбоотой бөгөөд хүн хүний яруу сайхны таашаал, амьдралын туршлага, боловсрол, нийгмийн хөгжлийн хэр хэмжээ зэргээс шалтгаална. Бодит сайхныг улмаар гүнзгийрүүлэн танин мэдэх тусам сайхны тухай бидний ойлголт улам гүнзгийрэн сайжирч хөгждөг байна. Сайхны тухай бидний ойлголт харьцангуй байгаа нь түүний тодорхой шинж чанарыг үгүйсгэдэггүй юм. Өөрөөр хэлбэл сайхныг тусгах бидний ойлголт тодорхой юм. Учир нь үе бүхэн өөртөө тохирсон сайхны тухай тодорхой ойлголттой байдаг. Дараачийн үеийнхэн нь өмнөх үеийнхнийхээ сайхны ололт дээр түшиглэн мөн өөртөө тохирсон сайхны ойлголт хүслэнг дэвшүүлдэг. Энэ нь хүн амьдралаа улам сайн сайхан болгох сон гэсэн хүсэл эрмэлзэл амьдрал үргэлж өөдлөх шугамаар сайжран хөгждөг хууль хоёрын харьцааны илрэл юм. Амьдрал хувирч хөгждөггүй сэн бол сайхны ойлголт ч өөрчлөгдөхгүй сэн билээ. Өөрөөр хэлбэл сайхны ойлголт хувирдаггүй яг хэвдээ байх бол амьдрал өөрчлөгдөж хөгжихгүй байх байлаа. Амьдрал хөгжин шинэчлэгдэх явцад шинэ сайхан төрж чадна. Зөвхөн тийм сайхан л шинэ үеийнхний сайхны хэрэгцээ хүслийг хангаж чадах болно. Шинэ үеийнхэн сайхны тухай шинэ ойлголттой болохдоо өмнөх үеийнхнийхээ сайхны ойлголтыг ямар нэг хэмжээгээр үгүйсгэх хандлагатай гарч ирдэг байна. Гэхдээ шинэ юм зул болж урьдын юм ул болдог ёсоор яруу сайхны шинэ бодол санаа төрж буй болох нь гагцхүү урьд үеийнхнийхээ бий болгосон яруу сайхны өв уламжлал дээр түшиглэж байж сая бүтэх хэрэг билээ. Үүнтэй холбогдуулан ярихад аливаа зөрчил тэмцэл гэгч сайхны хувь заяанд хэрхэн нөлөөлдөг вэ? гэдэг асуудал гарч ирнэ. Зөрчил тэмцэл нь өнгөцхөн бодож үзэхэд сайхныг эвддэг мэт санагдаж болох юм. Үнэхээр ч амьдралын тодорхой нөхцөлд шинэ хуучны хоорондох тэмцлийн явцад алив сайхан эвдэрч устах тохиол байдаг билээ. Гэвч энэ нь зөрчил тэмцэл сайхныг эвддэг гэсэн хэрэг огт бусаа. Харин ч зөрчил тэмцэл нь амьдралд сайн сайхан үүсэж бий болохын үүд хаалгыг нээж өгдөг, түүнийг төрүүлж буй болгодог зүйлийн нэг юм. Жишээлбэл феодалын нийгмийн гүнд боловсорсон ангийн зөрчлийн үрд дүнд 1921 онд ялсан ардын хувьсгал нь манай оронд социалист шинэ сайхан амьдрал цэцэглэн хөгжих үүд хаалгыг нээж өгсөн байна. 

	Урлаг бол сайхны өвөрмөц биелэл юм. Амьдралд сайхан муухай зэрэг бодит яруу сайхны янз бүрийн шинж чанар холилдон байдаг. Урлагийг бүхэлд нь авч үзвэл дан сайхан байдаг гэж хэлж болно. Бид ийнхүү ярихдаа реалист урлагийн хувьд ярьж байна. Хөрөнгөтний реалист биш хэлбэрдсэн уналтын урлагийн хувьд сайхныг хамтатган ярих аргагүй юм. Абстракционизмын хэлбэр дүрсээ алдсан уран бүтээл нь хүнд сайн сайхан санагдахаасаа муу муухай санагдана. Реалист урлаг бүхэлдээ сайхан юм. Энэ нь юу гэсэн үг вэ? Реалист урлагт амьдралын дан сайхныг түүн дүрсэлж, муухайг ялган орхидог гэсэн хэрэг үү гэвэл тийм биш ээ. Урлагт сайхан муухай, гайхамшигтай гутамшигтай, эмгэнэлтэй, инээдэмтэй бүх зүйлс дүрслэгддэг. Жишээлбэл: Д. Нацагдоржийн «Учиртай гурван толгой» дуурийн Нансалмааг бид сайхан эмэгтэй гэх боловч Хоролмааг сайхан гэхгүй. Хоролмаад хэдийгээр үнэнч гэж болох дурлал бий боловч бусдын жаргалаар өөрийн дур сэтгэлийг хангах гэснээрээ муухай юм. Жүжгийг үзэх явцад үзэгчдэд Хоролмаагийн тухайд үл ялих сайшаахаас эхлээд муулах шоолох, инээх, өрөвдөх хүртэл янз бүрийн сэтгэл төрөх боловч эцсийн эцэст түүнийг үзэн ядах явдал уг дүрд харьцах харьцааны гол шугам болж хувирдаг. Хоролмаа зохиолд гарч байгаа хүний хувьд муухай боловч уран сайхны дүрийн хувьд сайхан юм. 

	Уран бүтээлд байгаль, нийгэмд байгаа бодит сайхан үзэгдлийг дүрсэлдэг учир урлаг сайхан юм. Гэвч урлагийн сайхан үүгээр хязгаарлагдахгүй сайхан гэгдэхээргүй үзэгдэл юмсыг ч уран бүтээлч сайхнаар буюу өөрөөр хэлбэл уран чадварлагаар дүрсэлдэг учир урлагт гарч байгаа муухай зүйлийн хувьд ч сайхны тухай ярьж болдог байна. Сайхан юмыг сайхан зурж болохоос гадна муухай юмыг сайхан зурж болдог учир урлаг нь бүхэлдээ сайхан юм. Урлагийг бүхэл бүтэнд нь сайхан болгож байгаа өөр нэг хүчин зүйл бол зохиол бүтээлд шингэсэн уран бүтээлчийн яруу сайхны туйлын зорилго юм. Уран бүтээлч зохиол бүтээлдээ дүрслэгдэж байгаа байгаль, нийгмийн аливаа үзэгдэлд сайн сайхны туйл гэх өөрийнхөө үздэг үзлийн үүднээс хандаж харьцан бичдэг байна. Тийм учраас дүрслэгдэж байгаа үзэгдэл нь муухай байж болох боловч зохиолчийн сайн сайхны үзлээр тэр үзэгдэл нь шүүн тунгаагдсан байдаг. Ер нь уран бүтээлчийн яруу сайхны туйлын зорилго нь зохиол бүтээлдээ шууд, дам хоёр янзаар илэрдэг байна. Хэрвээ уран бүтээлч өөрийн нотлон зөвтгөж байгаа яруу сайхны үзэлдээ тохирсон сайн талын баатрыг дүрсэлж байгаа бол тэр нь шууд илэрч байгаа хэрэг. Харин түүнийхээ эсрэг муу талын баатрыг дүрсэлж байгаа бол дам илэрч байгаа хэрэг юм. Зохиолч уран бүтээлдээ эсрэг талын баатрыг дүрслэхдээ түүнд хэрхэн яаж харьцаж байгаагаа ямар нэр хэлбэрээр заавал илэрхийлсэн байдаг. Яруу сайхны туйлын зорилгод дунджийг баримтлах ёс гэж байдаггүй ажээ. Энэ бүхнээс үзэхэд амьдрал дээр сайхан муухай холилдож байдаг ч гэсэн урлагт дан сайхан байдаг гэж хэлж болно. Амьдрал урлагийн сайхны тухай яриа үүсэхэд амьдралын сайхан урлагийн сайхан хоёрын аль нь илүү вэ гэдэг зарчмын хувьд төдий л нийцтэй биш боловч сонирхолтой асуулт гарч ирдэг байна. Зарчмын хувьд энэ асуулт нийлэмжтэй биш байгаа нь амьдралын сайхан амьдралдаа, урлагийн сайхан урлагтаа байдагт оршино. Урлагийн сайхан, амьдралын сайхан хоёрын аль алинд бие биеэсээ давуутай тал бий. Жишээлэхэд Рафэлийн гайхамшигт «Мадонын» дүр зураг сайхнаараа ертөнцийн аль ч гуа эмэгтэйд «бууж өгөхгүй» өөрийн өвөрмөц сайхантай байхад хониныхоо захад шилбүүр бариад явж байгаа борхон бүсгүйд «мадоны» өмнө «сөхрөхгүй» өөрийн сайхан бий. Тийм ч учраас бид уг асуултыг зарчимд төдийлөн нийлэмжтэй биш гэж ярьж байна. Гэвч эрдэмтэн мэргэд энэ асуудлыг анхаарлынхаа гадна орхисонгүй. Янз бүрээр шийдвэрлэхийг оролджээ. Амьдралын сайхан, урлагийн сайхнаас үргэлж илүү байдаг гэсэн нэг тайлбар бий. Нөгөө нь амьдралын сайхнаас урлагийн сайхан илүү гэсэн өөр тайлбар бий. Урлагийн сайхан амьдралын сайхнаас илүү гэж байгаа нь урлагт амьдралын бодит сайхныг дүрслэхээс гадна урлагийн өөрийн өвөрмөц сайхан нэмэгддэг юм гэдэг. Тийм ч учраас урлаг бол сайн сайхны нэг ёсны ханд болж байна гэж үздэг ажээ. Үнэхээр ч уран бүтээлч бодит сайхныг зөвхөн хуулан буулгагч, дуурайн дүрслэгч биш юм. Зохиол бүтээл нь нийгмийн ач холбогдол бүхий яруу сайхны бодит агуулгагүй бол сайндаа л цэнгэл зугааны төдий болно. Тэр ч байтугай амьдралын гоо сайхныг яг дуурайн буулгасан үед ч бодит гоо сайхныг шинэ соргогоор танин мэдсэн уран бүтээлчийн шинэ нээлтгүй, түүндээ хандсан зохиолчийн яруу сайхны үнэлэлт үгүйгээр урлагт жинхэнэ сайхан бүтдэггүй байна. Тэгэхлээр урлагийн сайхан бол бодит амьдралын сайхныг давтах төдий биш түүнийг уран чадварлаг дүрсэлж, яруу сайхныхаа үзэл санаагаар дахин гийгүүлэх явдал юм. Уран бүтээлч ийнхүү гоё сайхныг гоо сайхны хуулиар л бүтээдэг жамтай билээ.

	 


 

	2. ГАЙХАМШИГТ ЗҮЙЛ

	Гайхамшигт зүйл (возвышенное) гэдэг нь гоо зүйн судалдаг нэгэн үндсэн категори юм. Энэ нь орчин үед гоо сайхны ухааны маш их эрхэмлэн үзэж судлан боловсруулж байгаа асуудал болон хувирчээ. Уг нь энэ асуудлыг гоо зүйчид эртнээс нааш янз бүрээр судлан шийдэж ирсэн боловч одоо үе шиг ийнхүү гойд их сонирхож байсан нь үгүй байна. Байгаль нийгэм хийгээд урлагт байгаа гайхамшигт үзэгдэл түүний тусгал болж хүнд яруу сайхны гайхамшиг гэдэг сэрэл сэтгэлийг бий болгодог энэ категорийн талаар олон эрдэмтэн мэргэд судлан шинжилсээр байгаа боловч одоо хэр бүрэн шийдвэрлэж чадаагүй маргасаар байгаа юм. Энэ талаар ямар маргаан байдаг вэ? Юуны түрүүнд гайхамшигтай зүйл гэж бодит үзэгдэл байж тэр нь хүнд гайхамшгийн сэрэл мэдрэлийг үүсгэж байна уу, үгүй юу? гэдэг дээр маргаан гардаг. Зарим онолчид гайхамшигт чанарыг шууд үгүйсгэж гайхамшгийн категори гэж гоо зүйд тусгайлан авч үзэхийг эсэргүүцдэг байна. Тэд хүнд гайхамшгийн сэрэл сэтгэлгээг бий болгож байгаа уг үзэгдэл юмсыг сайхан буюу эсвэл эмгэнэлт явдал руу хуваан тараадаг байна. Эсвэл гайхамшигт чанарыг гоо зүйн судлах зүйл биш зан суртахууны ухааны судлагдахуун юм гэж орхигдуулах явдал байдаг. Ер нь зан суртахууны үнэлэлт, яруу сайхны үнэлэлт хоёр нэг зүйл биш боловч салшгүй холбоотой байдгийг бид түрүүнд тодорхой ярьсан билээ. Энэ категорийн хувьд зарим тохиолд зан суртахууны үнэлэлттэй ялгаж салгахын аргагүй уялдсан зүйл гарч ирдгээрээ онцгой юм. Жишээлбэл баатарлаг явдлыг үнэлэх үнэлэлтийн хувьд ийм болдог. Баатарлаг явдал гэдэг нь яруу сайхны үүднээс үнэлж цэгнэж байгаа хэрэг үү? аль эсвэл зан суртахууны үүднээс үнэлж цэгнэж байна уу? гэхэд шууд хариулахад үнэхээр бэрх юм. Энэ нь аль аль талын үнэлэлт оролцож байгаа хэрэг. Баатарлаг үйлсийг хүмүүс ойлгож ухаарч байгааг зөвхөн зан суртахууны асуудал гэж үзвэл дэндүү өрөөсгөл ойлголт болох бөгөөд баатарлаг явдал нь хүмүүсийн сэтгэл зүрхэнд яруу сайхны сэтгэлийн өндөр дээд чанар болох гайхан бахдах сэрэл мэдрэлийг үүсгэдэг өвөрмөц онцлогийг нь үгүйсгэхэд хүрнэ. Иймэрхүү нөхцөлд гайхамшигт зүйлийг зан суртахууны асуудлаас ялгахад бэрхтэй нь үнэн боловч өөр бусад тохиолдолд энэ хоёрыг ялган үзэж гайхамшиг гэдэг нь зан суртахууны биш гоо зүйн асуудал болохыг батлахад төвөгтэй биш болдог байна. Жишээлбэл «мөчит дөрвөн хөлтний мөр нь гараагүй, мөгөөрс нимгэн хоолойтын дуу нь хүрээгүй» оргилтой мөнх цаст алтайн сүрлэг уулсыг үзсэн харсан хэнд боловч гайхамшгийн сэтгэл санаа бий болдоггүй гэж үү! Ийнхүү байгалийн сүрлэг үзэгдлээс хүнд шууд үүсэн бий болж байгаа өвөрмөц сэрэл сэтгэлийг зан суртахууны үнэлэлт цэгнэлт гэж хэрхэвч үзэж болохгүй юм. Зан суртахууны үнэлэлт нь зөвхөн нийгмийн үзэгдэлтэй шууд холбоотой бөгөөд түүгээр дамжин байгалийн үзэгдэлтэй дам холбогддог. Гэтэл яруу сайхны үнэлэлт нь байгаль нийгмийн аль ч үзэгдэлд шууд илэрч байдаг байна. Үүнээс бид гайхамшгийн категори нь зан суртахууны биш, гоо зүйн асуудал болохыг бэлхнээ мэдэж болох байна.

	Одоо, гайхамшигт зүйл гэдэг нь сайхан, эмгэнэлт явдал хоёртой адил зүйл юм уу? аль эсвэл ялгаатай юу? гэдгийг авч үзье. Гайхамшигт зүйл эмгэнэлт явдал хоёр нь адилхан юм шиг санагдах тохиол байдаг. Жишээлбэл: Шекспирийн «Отелло» жүжгийн Отеллогийн дүр бол гайхамшигтай бөгөөд эмгэнэлтэй юм. Д. Намдагийн «Цаг төрийн үймээн» романд гардаг Манлай баатрын дүр эмгэнэлтэй бөгөөд гайхамшигтай билээ. Отеллог гайхамшигт шинж чанартай боловч үндсэндээ эмгэнэлт дүр болгон зохиолч үзүүлжээ. Гэтэл «Цаг төрийн үймээний» Манлай баатрыг эмгэнэлтэй боловч гайхамшигтай дүр болгон үзүүлсэн шиг санагддаг. Манлай баатар эх орон улс үндэснийхээ тусгаар тогтнол, сайн сайхны төлөө баатарлагаар тэмцсээр яваад эрсэджээ. Дайснууд яаж ч оролдоод Манлай баатрын гайхам зориг хүчийг мохоож мөхөөж чадсангүй. Тэрээр эцэстээ гамингийн шоронд босоогоор нас бардаг. Бүргэд газар үхдэггүй гэж хуучны үг байдаг. Энэ нь ёс суртахууны маш том ялалт байснаар (Манлай баатар нас барсан боловч) ялагдаагүйн гайхамшиг харагдаж байна. Үүнээс үзэхэд гайхамшигт, эмгэнэлт хоёр аль аль нь бие биетэйгээ тохирох тохиол байдаг байна. Гайхамшигт эмгэнэлт хоёр ингэж тохирох нь байдаг боловч явцуухан нөхцөлд давхарладаг юм. Маш олон нөхцөлд тохирдоггүй байна. Өөрөөр хэлбэл гайхамшигтай бүхэн нь эмгэнэлтэй байдаггүй, эмгэнэлтэй бүхэн гайхамшигтай байдаггүй. Жишээлбэл дэлхийн хөдөлмөрчдийн их багш манай эриний суут хүн Лениний дүрийг урлаг утга зохиолд тусган үзүүлсэн нь баялаг билээ. Энэ гайхамшигт хүний дүр эмгэнэлт шинж чанараас маш хол зайтай билээ. Ийм гайхамшигтай боловч эмгэнэлт биш дүр урлагт элбэг, ийм хүн амьдралд ч олон байдаг. Ер нь бодоод үзсэн ч манай өнөөдрийн амьдралд болж байгаа гайхамшигт зүйл бүхэн тухайлбал орчин үеийн Дархан хотыг сүндэрлүүлэн босгож байгаа энэ гайхамшигт явдалд ямар ч эмгэнэл байхгүй билээ. Энэ мэтээр эмгэнэлтэй огт холбоогүй гайхамшигт үзэгдлийг тоочивч баршгүй юм. Нөгөө эмгэнэлтэй бүхэн гайхамшигтай байдаггүйн жишээ гэвэл: М. Шолоховыи «Дөлгөөн Дон» романы Григорий Мелоховын дүр байна. Григорий Мелохов үндсэн шинж чанараараа эмгэнэлт дүр бөгөөд гайхамшигт шинж чанар тэр дүрд байхгүй юм. Үүнтэй адил Б. Ринчений «Гүнж» гэдэг намтар өгүүллэгийн гүнжийн дүр нь эмгэнэлтэйгээс биш гайхамшигтай бус юм. Нийгмийн чухал ач холбогдол бүхий үзэгдлийн эвдрэл, үхэл мөхөл нь эмгэнэлт явдлын гол үндэс болдог байхад энэ нь гайхамшигт чанар бүрэлдэхэд огт холбогдолгүй юм. Эх орноо хамгаалах ариун тэмцэлд шударгаар тулалдаж яваад эрсэдсэн хүн бүхэн толгой дараалан эмгэнэлт шинжтэй байхад эх орноо хамгаалж ялалт байгуулагчдын нийт үйл хэрэг нэг хэсэг баатарчууд нь гайхамшигтай байдаг бөгөөд тэр ялалтыг байгуулалцсан хүн бүхэн толгой дараалан сайхан боловч цөм гайхамшигтай байж хараахан чадахгүй юм.

	Өнгөрсөн нийгмүүдийн нөхцөлд гайхамшигтай бүхэн ихэнхдээ эмгэнэлтэйгээр төгсдөг байлаа. Боолын нийгмээс эхлээд капитализмыг хүртэлх хүн нийгмийн бүх л үед дарлагдан боолчлогдсон ард түмний эрх чөлөө, жаргалант амьдралын төлөө боссон бүх бослого, түүний гайхамшигт удирдагчид цөм эмгэнэлтэйгээр дарагдаж байсан билээ. Энэ нь нийгмийн амьдралын зүй тогтоолыг материалист ёсоор гүнзгий ухаарч чадаагүй судлагчдад гайхамшгийг эмгэнэлт рүү оруулах нэгэн үндэс байсан гэж үзэж болно. Капиталист нийгэм эвдрэн унаж эрх чөлөө, тэгш ёсыг мандуулсан шинэ социалист нийгэм байгуулагдсан нь түүхийн энэ үзэгдэлд үндсэн өөрчлөлт хийжээ. Социалист нийгмийн үед гайхамшигт явдал эмгэнэлт төгсгөлтэй байхаа нэгэнт больжээ. Үүнтэй холбогдож социализмын үед эмгэнэлт явдлын илрэх хүрээ улам явцуурч гайхамшигт явдлын цаашдын хөгжилд өргөн дэлгэр боломж нээгдсэн гэж үзэж болно.

	Гайхамшигт ба эмгэнэлт явдлын холбоо харилцааны талаар дээр авч ярьсан зүйл бол гайхамшигт чанар нь амьдрал, урлагт дан цэврээр тэр болгон оршиж байдаггүй нарийн төвөгтэй холбоо нэгдэлд байдгийн нэгэн гэрч болж байна. Үнэхээр ч урлагийн талбар дээр аваад үзэхэд инээдэмт ба эмгэнэлт жүжиг гэх мэтээр бие даасан төрөл жанр байхад гайхамшигт гэсэн тусгай төрөл байдаггүй билээ. Гэхдээ нарийн төвөгтэй холбоо, нэгдэлд байгаа нь гайхамшигт зүйлийн харьцангуй бие даасан байдлыг үгүйсгэдэггүй байна. Гайхамшигт нь эмгэнэлтээс ялгаатай биеэ даасан тусгай категори болохыг баталж байгаа өөр нэг баримт бол байгалийн гайхамшигт үзэгдлүүд юм. Байгаль нь нийгэм шиг гайхамшигт үзэгдлээр дүүрэн юм. Гэтэл байгалийн нөхцөлд эмгэнэлт явдлыг шууд битгий хэл дам ч авч ярих аргагүй юм. Эмгэнэлт явдал бол зөвхөн нийгмийн амьдралтай холбоотой бөгөөд байгалийн амьдралтай огт холбоогүй юм.

	Одоо гайхамшигт зүйл сайхан хоёрын харилцаа холбооны талаар авч үзье. Энэ хоёрын харилцааны асуудал маш нарийн төвөгтэй, олон талтай юм. Энэ талаар олон янзын үзэл санаа байдаг. Үүнээс заримыг нь авч үзье. Гайхамшиг гэдэг нь сайхны нэгэн илрэл юм гэснээр гайхамшгийг үгүйсгэх оролдлого байдаг. Гэтэл гайхамшиг сайхан хоёрт яруу сайхны бодит шинжээрээ ойролцоо төстэй зүйл их байхын зэрэгцээ адилтгаж болохгүй ялгаатай шинж чанарууд ч олонтоо юм. Энэ хоёр үзэгдэл хүнд яруу сайхны сайн талын үнэлэлт цэгнэлт төрүүлдгээрээ адил боловч уг үзэгдлүүдийн мөн чанар түүнээс хүнд бий болж байгаа яруу сайхны сэтгэлийн шинж байдал нь яг адил биш юм. Жишээлэхэд хүн төрөлхтний олон мянган жилийн түүхт амьдралд цоо шинэ гэгээн үеийг нээсэн октябрийн аугаа их хувьсгал, долгилон давлагаалах хүчит их далай тэнгис, одод түгсэн хязгааргүй их тэнгэрийн уудам энэ бүхэн хүнд зөвхөн жирийн сайхны сэрэл мэдрэлийг төрүүлээд зогсдоггүй, харин ер бишийн их сэтгэлийн хөдөлгөөн, бадрангуй их гайхал бишрэлийг төрүүлж байдгаараа онцлог юм.

	Сайхан гайхамшиг хоёрыг бие биеийн нь эсрэг тавьж, адилтгаж болшгүй зүйл гэж үздэг өөр нэг үзэл байдаг. Энд юуны түрүүнд гайхамшгийг биеэ даасан зүйл гэж хүлээн зөвшөөрч байгаа санаа байна. Энэ хоёрыг эсрэг тавихдаа гайхамшигт зүйл гэдэг нь сайхантай адил, хэлбэрийн зохицол жигдрэлээр дутдаггүй юм. Харин ч гайхамшигт зүйлийн хувьд зохицол тохирол гэдэг нь эсрэг чанартай юм гэж тайлбарладаг. Энэ тайлбар сонирхолтой боловч алдаатай юм. Гайхамшиг нь өөрт тохирсон гоо сайхны хэлбэрээр сая илэрч чадах бөгөөд харин угаасаа гайхамшигт зүйл нь хүний танин мэдэхүйд сайхан шиг бүрэн гүйцэд нээгдээгүй үзэгдэл юмс ихэнхдээ байдаг учир хэлбэрийн хувьд ч зарим талаараа тодорхой төсөөлөл ойлголт авч чадаагүй байж болох юм. Үүнээс үндэслэж гайхамшгийн хувьд сайхны эсрэг ийм талбар бий болоход хүрчээ. Гайхамшигт зүйл нь хэлбэр агуулгын гайхамшигт зохицол байж сая утга учраа илэрхийлэх болно. Египетийн сүр жавхлант пирамидууд, Москва хот дахь улс ардын аж ахуйн үзэсгэлэнгийн гол хаалган тушаа сүндэрлэн байдаг «Ажилчин ба тариачин» (Уран барималч Мухины) гэдэг аварга том хөшөөний бадрангуй сайхан дүрд хэлбэр хэмжээний яруу сайхан зохицол тохирол байхгүй гэж хэрхэн хэлж болох билээ. Гэтэл энэ бүтээлүүд дэлхийн сонгодог урлагийн гайхамшигт бүтээлүүд гэж нийтээр зөвшөөрөгдсөн үнэн билээ.

	Гайхамшигт зүйлийг сайхны эсрэг тавьсан өөр нэг тайлбарт гайхамшигт нь сайхан шиг бидэнд сайшаах бахархах сэтгэлийг төрүүлдэггүй харин гайхах айлгах эсрэг сэтгэл санааг бий болгодог гэдэг. Энэ нь мөн ололттой сонирхолтой боловч алдаатай өрөөсгөл тайлбар юм.

	Гайхамшиг ба сайхны харилцааны талаар дээр ярьдгийн эсрэг бас нэг сонирхолтой санал бий. Энэ нь гайхамшиг гэдэг бол сайхны дээд илрэл юм гэсэн тайлбар болно. Үүгээр бол гайхамшигт зүйл гэдэг нь хүрч болшгүй, хязгааргүй сайхан болж байна. Энэ тайлбарт ололт байгаа боловч бас л өрөөсгөл шинж чанартай байна.

	Ер нь гайхамшигт зүйлийг тайлбарлахад сайхантай ямар нэг хэлбэрээр адилтгах буюу ямар нэг байдлаар эсрэг тавих маягаар ингэж тайлбарласан нь зохих ололттой боловч өрөөсгөл алдаатай байна. Асуудлыг диалектик харилцаа холбоонд нь авч үзэлгүй салгасан учир ийнхүү өрөөсгөл тайлбар хийхэд хүрч байжээ.

	Гайхамшигт зүйл гэдэг нь байгаль, нийгэм, урлагт бодитойгоор оршиж байдаг объектив зүйл юм. Энэ объектив зүйлийн шинж чанарыг бид сэрж мэдэрч чаддаг байна. Энэ нь гоо зүйд гайхамшигт зүйл гэдэг нэгэн өвөрмөц категори болон судлагддаг юм. Гайхамшигт зүйл нь хэдийгээр биднээс ангид бодитойгоор оршиж байдаг объектив зүйл боловч нийгмийн шинж чанартай юм. Сүрлэг их уулс, гадаад их далай, газар тэнгэр нийлсэн их шуурга зэрэг байгалийн бадрангуй үзэгдлүүд нь хүн нийгэм бүрэлдэн тогтнохоос ч өмнө бодитой байсан зүйл. Байгалийн энэ үзэгдлүүд зөвхөн бидэнтэй холбогдож байж, зөвхөн нийгмийн хараанд орж байж сая гайхамшиг болж байна.

	Энэ бүхэн хүний нийгэм үүсэж бий болохоос өмнө зөвхөн оршин байж яруу сайхны гайхамшгийн сэрэл сэтгэлгээ үүсэж бий болох бодит урьдчилгаа нөхцөл болж байжээ.

	Нийгэм, хүнд яруу сайхны сэрэл мэдрэл үүсгэж байгаа бодит зүйл нь ямар нэг хэлбэрээр хүн, нийгмийн хэрэгцээг хангадаг, ач холбогдол бүхий зүйл байдаг. Гайхамшгийн сэрэл мэдрэл үүсэгдэг үзэгдлийн хувьд ч яг ийм юм. Гэхдээ гайхамшигт чанар гэдэг нь нийгмийн ач холбогдлын хувьд сайхантай харьцуулахад гоц гойд, ер бишийн их шинжтэй байдаг байна. Нөгөө талаар сайхан гэдэг нь тухайн үед бүрэн гүйцэд танин мэдсэн байгаль нийгмийн дэвшилт үзэгдэл юм. Гэтэл гайхамшигт зүйл гэдэг нь өөртөө агуу их хүч, бололцоо, нөөцийг хадгалсан бүрэн гүйцэд нээгдэж танигдаагүй боловч сайн санхныг нь нээж эдлэн амсаж байгаа бас маш их сайхан ирээдүйг нийгэм, хүнд бий болгон их итгэл найдварыг буй болгож байгаа үзэгдэл юм. Гайхамшигт зүйлийн нийгмийн ач холбогдол нь дэлхий дахины хэмжээгээр улс үндэстний хэмжээгээр үнэлэгдэх зүйл бөгөөд нийгмийн хөгжлийг гоц түлхэх, онцгой хүч бололцоог агуулсан байдаг байна. Тэгэхлээр гайхамшигт чанар гэдэг нь нийгмийн амьдралд тухайн үедээ хийгээд ирээдүйдээ онцгой чухал ач холбогдолтой үзэгдлийн яруу сайхны шинж чанар болж байна. Гайхамшигт зүйл нь хүнд яруу сайхны зөвхөн таашаах сайшаах сэтгэлийг төрүүлээд зогсдоггүй бүр уулга алдан гайхах, шагшин бахдах, түрхрэн баясах өндөр дээд сэтгэлийг төрүүлдэг онцлогтой юм. Гайхамшигт үзэгдэл нь тухайн нөхцөлд бүрэн гүйцэд танигдаж эзэмшигдээгүйн улмаас зарим тохиолд айх гайхах сандрах тэвдэх сэтгэлийг ч төрүүлж болдог байна. Энэ чанарыг нь өрөөсгөлөөр авч хэт өсгөн үзсэнээс сайхан, гайхамшигтай хоёрыг сөргүүлэн тавих алдаа гардаг байна.

	Гайхамшигт зүйлд байгаа хязгааргүй, хүрч боломгүй, давж туулшгүй мэт шинж чанарууд нь хүнийг сөгдүүлэх, арчаагүй байдалд оруулах зүйл хэрхэвч биш юм. Харин ч энэ нь хүнд сайхан ирээдүй, түүнд итгэх итгэл найдвар, түүн рүү тэмүүлэх эрмэлзэл тэмүүлэл, зориг хүчийг өгч байдгаараа онцгой юм. Биднийг хүрээлэн байгаа байгаль орчинд сүр жавхлант бадрангуй их үзэгдэл элбэг юм. Байгалийн гайхамшигт үзэгдэл нь юугаараа нийгмийн онцгой ач холбогдолтой байна вэ? Үүнийг ойлгож ухаарахад төдийлөн төвөгтэй биш ээ. Отгон тэнгэрт ургадаг Вансэмбэрүү цэцэг үнэхээр гоо сайхан цэцэг юм. Нийгмийн амьдралд зохих хэрэгцээ, ач холбогдолтой зүйл. Тэгээд ч бид түүнийг байгалийн сайхан гэдэг. Гэвч мөнх хөх тэнгэрийн мөнгөн цагаан багана мэт сүндэрлэнхэн байдаг Отгон тэнгэр уул бол түүний дэргэд монгол нутгийн байгалийн гайхамшигт үзэгдэл юм. Эх нутгийнхаа энэ сайхан уулыг харахад тэр чигээрээ эрдэнэ мэт, тэр чигээрээ цул цагаан мөнгөн пирамид мэт санагдах нь үнэхээр гайхамшиг. Хамаг эрдэнээ нууцланхан байгаа байгалийн энэ сүр жавхлант үзэгдлийн нийгмийн ач холбогдол нь вансэмбэрүү цэцгийн хэмжээнд арайхан ч үнэлэгдэхгүй биз ээ. Ийнхүү бодоход байгалийн гайхамшигт үзэгдэл бүхэн нийгмийн урагш давших хөдөлгөөн хөгжилд үргэлж асар их түлхэц, нөөц бололцоог биедээ агуулж байдгаараа онцгой ач холбогдолтой юм. Хүний амьдралд тодорхой нэгэн тохиолд аюул гамшиг тарьж болох их салхи, хүчит мөрөн ч гэсэн нийгмийн үргэлж дэвшин дээшлэх хөгжлийн явцад авч үзэхэд сайхан ирээдүйг буй болгож байгаа юм. Байгалийн салхийг тээрэм хөдөлгөхөд ашигласан нь энэ гайхамшгийг нээж эдэлж байгаагийн эхлэл төдий юм. Байгалийн энэ их сул хүчийг:

	 

	Хөвчин дэлхийг хайр найргүй үлээж

	Хөөрсөн тоосыг цэцгийн үнэртэй хольдог

	Хүчит салхи ам мэдэж тэмүүлэхэд

	Хүний дотор нэг санаа төрөх юм

	Хахир өвлийн хүйтэнд ч хөлдөж зогсдоггүй

	Халуун зуны наранд ч хайлж урсдаггүй

	Хатуу зөөлөн олон ааштай салхийг 

	Хазаарлаж аваад ашиглах цаг ирнэ

	 

	гэж яруу найрагч Ч. Чимид бичиж билээ.

	Гайхамшигт зүйл нь хэдийгээр объектив чанар мөн боловч түүнийг тусгах тусгал нь нийгмийн шинжтэй, нийгэм түүхийн ойлголт юм. Гайхамшгийг тодорхойлоход хүн төрөлхтний амьдрал, нийгэм түүхийн практик үндэс нь болж өгдөг байна. Гайхамшгийг үзэх үзэлд сайхантай адил ангийн ялгаа гардаг байна. Ялангуяа нийгмийн амьдрал дахь гайхамшигт явдлын тухайд ангийн үзэл санааны ялгаа гоц хурц илэрдэг. 1921 онд ялсан манай ардын хувьсгал нь талын малчин ардын амьдралд болсон гайхамшигт явдал байлаа. Гэвч үүнийг колоничлогч, дарлан мөлжигч ангийн нүдээр харахад гайхамшигт явдал биш харин ч эвдлэн сүйтгэгч байж болох юм. Мөн гайхамшгийг үзэх үнэлэхэд үндэстэн ард түмний амьдралын онцлог зэрэг үндэсний шинж чанар зохих ул мөрөө үлдээдэг. Жишээлэхэд хээр талын нүүдэлчин монгол хүний амьдралд морь онцгой чухал ач холбогдолтой байлаа. Тийм ч учраас монголын нэгэн гайхамшиг нь морь болсон байна. Тэгээд ч ардын урлагт нисдэг морь зэрэг олон гайхамшигт дүрийг бүтээж байсан нь санамсаргүй хэрэг биш байлаа. Үүнээс үзэхэд юу гайхамшигтай вэ? юу гайхамшигтай биш вэ? гэдгийг механикаар шууд тогтоож болохгүй юм.

	Гайхамшигт чанарыг ойлгох ойлголт, түүний яруу сайхны цэнгэл баяслыг эдлэх амсах нь нийгмийн хөгжлийн хэр хэмжээтэй бас холбоотой байдаг ажээ. Тэнгэр газар нийлэн бараантаж, гал цахилгаан бутран зуралзаж, газар донслон, тэнгэр хагарч байгаа мэт их дуун болоод ширүүн мөндөр тачигнан буух байгалийн энэ гайхамшигт үзэгдэл учир зүйг нь огтхон ч таньж чадаагүй байсан эрт балар цагийн хүмүүст хэрхэн гайхамшигт зүйл байх билээ. Харин ч байгалийн аймшигт сүйтгэгч хүчин байв. Тэр үеийн хүмүүс байгалийн энэ сүрлэг үзэгдлийг амилуулан үзэж өмнө нь сөгдөн биширч аврал гуйн мөргөхөд хүрчээ. Байгалийн энэ үзэгдлийн учир утгыг танин мэдсэн одоо үеийн хүнд бол энэ нь байгалийн гайхамшигт сонин үзэгдэл болон хувирчээ.

	Аугаа их чанар гэгч нь гайхамшгийн нэг гол хэмжигдэхүүн юм. Гэхдээ хэмжээ хэлбэрийн том ихийг гайхамшигт зүйлтэй огт холбогдолгүй мэтээр үзэж болохгүй. Энэ нь гайхамшгийн илрэх нэгэн хэлбэр юм. Их багын хэмжээ гэдэг нэг талдаа бидний оролцоотой илэрч байгаа харьцуулсан ойлголт юм. Манай дэлхийн хэмжээ бол бодитой зүйл бөгөөд аль нэгэн зүйлтэй харьцаагүй байхдаа их ч биш бага ч биш юм. Харин дэлхийг сартай харьцуулахад их бөгөөд нартай харьцуулбал бага юм. Эрт цагт дэлхий гэдэг зах хязгааргүй, явж туулж баршгүй зүйл байсан бол одоо нэг цагт тойрчих бололцоотой болжээ. Энэ бүхэн бол танигдаж гүйцээгүй байсан гайхамшгийг улам бүр танин мэдэж эзэмшсээр байгаагийн гэрч юм. Нүсэр том хэмжээ хэлбэр нь гайхамшгийн нэгэн илрэл байж болох боловч ганц хэлбэр нь биш юм. Ер нь гайхамшиг гэдэг нь харагдах өнгө дүрс хараахан биш юм. Ардын үлгэрт борвиороо бор эсгий унжуулж, шагайгаараа шар эсгий цувуулсан, хомоолын чинээ даага унасан нусгай бор хүүг дүрсэлдэг боловч үнэхээрийн гайхамшигт дүр бүтээсэн байдаг. Тэр хүүгийн аугаа их хүч чадал нь хортон дайсныг дарж хотол олондоо аз жаргалыг авчирдаг билээ.

	Гайхамшигт зүйл тухайн үеийн нийгмийн яруу сайхны туйлын зорилго хоёрын хооронд ямар харьцаа байна вэ? Сайхан гэдэг нь туйлын зорилгын үүднээс сайшаагдсан үзэгдэл юмс байдаг. Инээдэмт явдал бол туйлын зорилготой харшилдсан үзэгдэл байдаг. Тэгвэл гайхамшигт зүйл нь тодорхой үе дэх туйлын зорилгын илрэлийн маягтай буюу эсвэл түүнд маш ойртсон үзэгдэл байдаг. Энэ талаараа гайхамшиг нь сайхны туйлын хэлбэр, түүний дээд илрэл гэдэг тайлбар нь хэдийгээр өрөөсгөл боловч үнэнийг тусгасан шинжтэй байна.

	Гайхамшигт чанар нь орчин үед амьдрал ба урлагт онцгой ач холбогдолтой болсон байна. Социалист коммунист нийгмийг сүндэрлүүлэн босгож байгаа одоо үе бол сүр жавхлангаар дүүрэн юм. Эх орон, засаг төрийнхөө бүрэн эзэн болсон чөлөөт хүний гайхамшгийг яруу найрагч Б. Явуухулан «Би хаана төр өө вэ?» гэдэг дуулалдаа:

	 

	Хөх манхан тэнгэрийг эзэгнэнхэн төрлөө би

	Хөмсгөн сарны аялах алсын алс тойрогт 

	Холын хоёр одны тохиох бяцхан чөлөөнд 

	Хоёр нүдний үзүүрт цэнхэрлэх төдий тэртээд 

	Хөх манхан тэнгэрийг эзэгнэнхэн төрлөө би

	Авхаалжит хүний биеийг эзэгнэнхэн төрлөө би 

	Амь нэгтэй олныхоо монголоо гэсэн сэтгэлд 

	Үүрийн таван жингээр хүдэр нэхэн улалзах 

	Үйлдвэрийн өндөр яндангийн хилэн улаан дөлөнд

	Авхаалжит хүний биеийг эзэгнэнхэн төрлөө би

	 

	гэх зэргээр «Цаст цагаан уул», «Онгон цэнхэр тал», «Мөрөн голын ус», «Үнэр ялдам агь, ганга», «Зүүрмэглэгч хун шиг гэр», «Тэнхээт хөлгийн дөрөө», «Цээлхэн дууны эгшиг», «Аадар хур бороо», «Сайхан бүсгүйн сэтгэл» тэргүүтнээрээ гайхамшигтай «хөх тэнгэрийн орныг эзэгнэнхэн төрсөн» одоогийн чөлөөт монгол иргэний сүр жавхланг магтан дуулсан байдаг.

	Одоо үе дэлхий дахины амьдралд харгис хар хүчний эсрэг дэвшилт шударга хүчний ялалтын гайхамшгаар баялаг үе юм. Дайн өдөөгчдийг хазаарлан барьж байгаа энх тайвны талынхны их нягтармал хөдөлгөөн манай үеийн аугаа гайхамшиг юм. Үндэсний тусгаар тогтнол, эрх чөлөөнийхөө төлөө тэмцэн босож капитализмын колонийн гинжийг тас цохин хаяж байгаа империализмын эсрэг буурай улс үндэстнүүдийн тэмцэл энэ цагийн гайхамшиг болж байна. Эх орондоо шинэ нийгэм цогцлон байгуулж байгаа ард түмэн тэр нийгмийнхээ материаллаг бааз болох орчин үеийн аугаа хүчит үйлдвэр завод сүндэрлүүлэн барьж байгаа энэ их үйлс цөм гайхамшигтай юм. Сансрын уудамд хүн аялах болсон шинжлэх ухаан техникийн энэ их ололт үнэхээр гайхамшигтай байна. Дайны талбарт биш хөдөлмөрийн талбарт төрж байгаа социалист, коммунист хөдөлмөрийн баатрууд манай үеийн нэгэн гайхамшиг юм. Дарлах мөлжих ёсыг үүрд халсан шинэ эрин эхэлсэн нь гайхамшигт явдал улам өрнөн дэлгэрэх уудам их орон зайг бий болгожээ. Урьд цагт гайхамшигт үйлийг голдуу байгалийн үзэгдэл дээр буюу нийгэм дээр бол ихэнхдээ хувь хүний баатарлаг гавьяанд аваачиж ярьдаг байжээ. Энэ нь тухайн үедээ зөв байсан боловч одоо үед ийнхүү явцуурах аргагүй болжээ. Нийт ард түмний бүтээх асар их хүч, хамт олны үйл ажиллагааны их ялалт нь гайхамшгийн бий болох эх сурвалж болж байна. Ард түмэн бүтээн байгуулах их хүч бөгөөд ард түмний түүх нь гайхамшгийн илрэл, түүний бүтэх хүрээ юм.

	Гайхамшигт чанар нь орчин үеийн урлагт эерэг баатрын дүр бүтээх нэгэн суурь болж байгаагаар социалист реализмын нэгэн зангилгаа асуудал болжээ. Социалист реализмын утга зохиол нь гайхамшигт чанарыг биедээ шингээсэн нийгмээр төрж гарсан шинэ хүний дүрээр баялаг юм. Урлаг, утга зохиолд гайхамшгийг тусган үзүүлэх нь уран бүтээлчээс онц их хүч чармайлт, уран чадварын асар их чадвар шаарддаг байна. Гайхамшигтай зүйлийг гайхам чадалтай бичиж байж сая бүрэн төгс илэрхийлж чадах юм. Урлагт амьдралын гайхамшгийг үнэн зөв гүн гүнзгий тусган үзүүлэх нь танин мэдэх, хүмүүжлийн асар их ач холбогдолтой юм. Манай уран бүтээлчид хувьсгалт социалист шинэ амьдралынхаа гайхамшгийг нээн үзүүлэх талаар ихийг бүтээсэн байна. Ц. Гайтавын найраглалын Сүхбаатарын дүр, Ч. Лодойдамбын «Тунгалаг Тамир» романы цахиур Төмөрийн дүр, Д. Мягмарын «Үер» туужийн усч Дэнзэний дүр зэрэг олон гайхамшигт дүр манай шинэ уран зохиолд бий. «Үер» туужийн усч Дэнзэний дүрийг эхлээд өнгөцхөн харахад эмгэнэлт дүр юм уу гэж санагдахаар байдаг. Учир нь усч Дэнзэн гэдэг тэр сайхан өвгөн зохиолын эцэст нас барж байгаа нь эмгэнэлт шинжтэй юм. Гэвч Дэнзэн өвгөн зохиолд байгаа гүн утга санааны үүднээс авч үзвэл хүн төрөлхтний өмнө хүлээсэн үүргээ эцсийн мөчдөө гайхамшигтайгаар биелүүлж чадсан юм. Нэг үгээр хэлэхэд тэр өвгөний амьд явсны зорилго биелэгдсэн байна. Тийм ч учраас энэ дүр эцэстээ эмгэнэлтэй биш гайхамшигтай болон харагдаж байна. Энэ дүрийг гоо зүйн үүднээс задлан үзэхэд маш чамбай бүтээсэн сонирхолтой дүр шиг санагддаг.

	Манай зохиолчид хөдөлмөрчин олныхоо хамтын бүтээлч хүчний гайхамшгийг тусган үзүүлэх талаар ихийг бүтээжээ. Үүний нэгэн жишээ болгож яруу найрагч Жан. Шагдарын «Барилгачин» гэдэг найраглалыг дурдаж болно.

	 

	Дархан нутгийн үзэмж шинэ залуу хот

	Далай говийн чимэг нефтийн өндөр цамхаг 

	Отгон тэнгэрийн одон Тосонцэнгэлийн суурин

	Ололт ялалтын жишээ Атар газрын тосгон 

	 

	зэрэг 

	 

	Зон олны хүслэн, энэ сайхан харшийг

	Зол жаргалын өлгий, эв хамтын барилгыг

	 

	өндөрлүүлэн, сүндэрлүүлэн, өргөжүүлэн барьж байгаа уран гарт барилгачдын хамтын зангирсан их хүчний гайхамшгийг энэ найраглалд уран чадваРлаг тусган үзүүлсэн байна. Ийнхүү уран бҮтээлчид маань нийт олны хамтын их хүчний гайхамшгийг нээн үзүүлэхийн зэрэгцээ жирийн хар бор хөдөлмөрийн хүнд байгаа гайхамшгийг нээн тодруулахад ч шинэ шинэ бүтээлч эрэл хийж байна. Зохиолч С. Эрдэнийн «Эцсийн мөч» гэдэг туужийн Цогтжавын дүр үүний тод жишээ болж байна. Цогтжав бол энгийн нөхцөлд бусад нөхдөөсөө ялгарах гойд онцлог байхгүй манайд олонтоо тохиолдох хамгийн эгэл жирийн нэг залуу байлаа. Гэвч тэр эгэл залууд нуугдмал байсан гайхамшигт чанар шийдвэрлэх үед хэрхэн тодрон гарч байгааг зохиолч тууждаа гойд хүчтэй зураглан үзүүлсэн байна. Зохиолч чухамдаа хэнд ч тоогдомгүй тэр нэгэн борхон залууд нуугдмал байгаа гайхамшгийг төгс нээн үзүүлэхийн тулд оюун билгийн хүч, үг хэлний урнаа шавхан байж энэ туужийг бичсэн нь илхэн байна.

	Манай уран бүтээлчдийн өмнө гайхамшигт дүрийг бүтээх өндөр шаардлага өдрөөс өдөрт нэмэгдсээр байна. Социализм бүтээн барьж байгаа манай үеийнхний гайхамшгийг уран бүтээлдээ улам эрчимтэйгээр тусган үзүүлэх явдал уран бүтээлч хүний эрхэм зорилго юм. Нөгөө талаар манай энэ гэгээн үеийг байлдан олохын тул халуун амь, бүлээн цусаа хайрлаагүй ахмад үеийнхний хувьсгалт дайчин уламжлалыг тусган үзүүлэх нь урлагт гайхамшигт дүр бүтээх нэгэн уурхай юм. Тийм ч учраас бид энэ тухайд ихээхэн анхаарах хэрэгтэй байна.

	Гоо зүйн гайхамшигт зүйл гэсэн категорийн талаар товч тоймлон тайлбарлавал ийм байна.

	 


3. ИНЭЭДЭМТ ЯВДАЛ

	Байгаль, нийгмийн алив үзэгдэл юмстай хүн яруу сэтгэлийн үүднээс харьцдаг. Ийнхүү яруу сэтгэлийн үүднээс хандаж байгаа яруу сайхны харьцаа нь шинж чанараараа олон янз байдаг. Үүний нэг нь инээдэмт харьцаа юм. Инээдэм бол бодит байдалд яруу сайхнаар хандах тун өвөрмөц харьцаа юм. Өөрөөр хэлбэл бодит байдалд яруу сайхны үүднээс хандаж байгаа инээдэмт харьцаа гэдэг нь хүмүүсээс амьдралын алив үзэгдлийг танин мэдэж, үнэлж цэгнэж байгаа яруу сайхны өвөрмөц сэтгэл мэдрэл юм. Энэ харьцааны бусдаасаа ялгарч байгаа нэг онцлог нь бодит байдалд яруу сэтгэлийн шүүмжлэлт утга агуулгаар харьцдагт оршино. Бодит байдалд хандах инээдэмт харьцааны өөр нэг онцлог бол зөвхөн нийгмийн үзэгдэлтэй холбоотой байдаг. Байгалийн алив үзэгдэлд сайхан, гайхамшигт зүйлийн аль аль нь байдаг бол инээдэмтэй зүйл байдаггүй байна. Инээдэмт явдал нь зөвхөн хүний харьцаа, нийгмийн амьдрал дээр л илэрдэг байна. Алив араатаа жигүүртэн зэрэг адгуус амьтдын тухай хошин, ёгт үлгэр байдаг нь тэдний амьдралд бодитойгоор оршиж байгаа инээдэмт явдлыг тусган үзүүлж байгаа хэрэг биш ээ. Жишээ болгон Энэтхэгийн Таван шастир хэмээх эртний үлгэрийн цоморлогоос гаралтай «Худгийн мэлхий» гэдэг нэгэн монголжсон үлгэрийг авч үзье. Тэр үлгэрт өгүүлэх нь: Эрт цагт нэгэн бяцхан худагт нэгэн мэлхий амьдран суудаг байжээ. Тэр үед далай дээр их салхи шуурга болоод нэгэн далайн мэлхий давлагаагаар шидэгдсээр тэр худагт унажээ. Худгийн мэлхий далайн мэлхийгээс

	— Чи хаанаас ирэв? гэж асуужээ. Далайн мэлхий:

	— Би гадаад их далайгаас ирэв гэхэд:

	— Далай гэдэг чинь аль хэр их ус байдаг вэ? гэж худгийн мэлхий асуув. Далайн мэлхий:

	— Их ээ их гэж хариулахад худгийн мэлхий далайн усны хэмжээг мэдэхийг хүсэж худгийнхаа усны гуравны нэгийг зааж:

	— Гадаад далай гэдэг чинь үүнээс аль хэр вэ? гэж асуужээ. Далайн мэлхий:

	— Үүнээс их гэвэл:

	— Тэгвэл үүнээс аль хэр вэ гэж худгийнхаа усны хагасыг заажээ.

	— Үүнээс ч их гэвэл, худгийн мэлхий ихэд гайхаж:

	— Тэгвэл миний энэ худгаас аль хэр вэ? гэхэд нь далайн мэлхий:

	— Ер энд гадаад далайтай зүйрлэх юм алга гэж хэлтэл худгийн мэлхий худал хэлж байна гэж далайн мэлхийд уурлан хөөн явуулжээ.

	Энэ үлгэр мэдээжээр инээдтэй байна. Гэхдээ уг үлгэрт гарч байгаа амьдрал бодитойгоор байсан гэх буюу байж болох юм гэж үзэж болохгүй. Гагцхүү байж болох мэт санагдаж байгаа нь хүн нийгмийн амьдралтай жишин бодсоноос болж буй хэрэг. Энэ мэт адгуус амьтны тухай ёгт үлгэрүүд нь үргэлж, хүний амьдралын хошин шог үзэгдлийг шилжүүлэн далд утгаар өгүүлсэн байдаг ажээ.

	Инээдэмт явдал бол амьдралын алив нэг зөрчлөөс үүсэн гардаг байна. Инээдмийн бий болж буй үзэгдэл нь өөртэйгөө буюу бусадтай заавал зөрчилдсөн байдаг онцлогтой. Зөрчил гэдэг нь хамаг хэрэг явдлын эх үүсвэр болдог гэдгийг бид мэдэж байна. Тэгэхлээр алив зөрчлөөс эхтэй гоо зүйн инээдэмт явдлын категори нь яруу сайхны танин мэдэхэд аль хэр их учир холбогдолтой болох нь тодорхой байна. Инээдэм гэдэг нь хурц зэвсэг юм? Хүн төрөлхтөн инээдмийн дайчин хурц хүч чадлыг эртнээс нааш үнэлж эрхэмлэсээр ирсэн байна. Инээдэм нь алив нэг зөрчлөөс үүсэн гарахдаа зөрчилдөгчийн аль нэгний сүүдэртэй тал буюу эсвэл харгис хортой талыг илрүүлээд зогсдоггүй түүний арчаагүй сул, инээдэмтэй шинжийг хэн бүхний өмнө дэлгэн тавьж шоолон ялладаг байна. Инээдэм нь гэм хорыг зөвхөн уудлан илрүүлэгч, үгүйсгэгч төдий биш юм. Инээдэм бол амьдралын сайн сайхныг бататгагч бөгөөд хүний цог золбоо, баяр баясгалангийн эх булаг юм. Хүний инээд бол зөрчил тэмцлийн явцад ялагдал хүлээсний биш харин ялан давсны бэлгэ тэмдэг мөн. Тэгэхлээр инээд бол хүний эрүүл саруул, зол жаргалтай сэтгэлийн илэрхийлэл болдог. Бодит амьдрал дээр байгаа хөгтэй явдлын тусгал болж хүнд яруу сайхны инээдмийн сэрэл мэдрэл үүсдэг. Тэгэхлээр инээдэмт явдал гэдэг нь объектив зүйл юм. Инээдмийг хүнд байдаг «аальгүй» зан чанараас үүсдэг мэтээр үзэх нь уг чанараараа идеалист ойлголт болох юм. Инээдэм бол хэн нэг хүний «төрхгүй» чанарын илрэл биш нийгмийн маш их учир утгатай, зөвхөн хүнд байдаг онцлог шинж мөн.

	Инээдэмт явдал бий болохын гол бай буюу объект нь оршин тогтнох үеэ өнгөрүүлсэн буюу эсвэл үеэ өнгөрүүлж байгаа амьдралын үзэгдэл болдог. Амьдралд оршин байх үеэ нэгэнт өнгөрүүлж дэвшилтэд утга агуулгаа алдсан төдийгүй, харин ч харгис үүрэг роль гүйцэтгэж байгаа бөгөөд түүнийгээ хуурамч гоё баг өмсөн далдалсан амьдралын алив үзэгдлийг инээдэм эцсийн замд нь үддэг байна. Ер нь хүн төрөлхтөн өлгийдөө эмзэглэн байгаа шинэ дэвшилтэд бүхнийг баяр баясгалантайгаар угтан, амь бөхтэй зууралдан байгаа хуучин харгис бүхнээ элэг доог болгон үдэж байдаг ажээ.

	Инээдэмт явдал үүсэх зөрчил нь нэг үгээр хэлэхэд үнэн худал хоёрын зөрчил юм. «Гаднаа гяланцаг, дотроо паланцаг» гэгчээр чухал юм шиг хуурмаг баг өмссөн гадаад хэлбэр, дотоод ач холбогдолгүй, хоосон агуулга хоёрын зөрчил нь нэгэн цагт инээдэм болдог байна. Гэхдээ алив хуучирч хоцорсон, үеэ өнгөрөөсөн бүхэн инээдэмтэй гэж үзэж болохгүй. Харин хуучирсан атлаа шинэ юмтай, хоцрогдсон мөртөө дэвшилтэд зүйлтэй, гутамшигтай атлаа гайхамшигтай, үеэ өнгөрүүлсэн мөртөө шинэ төрсөнтэй адилхан мөр зэрэгцэх гэж тэмцэлдэх нь инээдэм болохын үндэс болдог.

	Алив зөрчил инээдмийн үндэс болдог. Зөрчилдөгчийн аль нэг нь инээдмийн бай буюу объект болдог. Хуучин шинийн зөрчилд хуучин нь инээдмийн объект болдог гэж бид ярилаа. Яагаад хуучин юм инээдмийн бай болж байна вэ гэдгийг одоо авч үзье. Алив нэг үзэгдэл амьдралд үүргээ гүйцэтгээд үеэ өнгөрөөж түүнийг орлох шинэ дэвшилтэд зүйлд байраа тавьж өгдөг. Тэгэхдээ хуучин нь шинэд байраа найр тавин өгдөггүй. Хэдийгээр амьдрах хөрс суурьгүй болсон ч цааш амьдрахын тул шинэтэй тэмцдэг байна. Ийнхүү тэмцэхдээ хуучирч хоцрогдсон шинж чанараа далдлан нуусан баг өмсдөг байна. Тэр багийг уг үзэгдэл санаатай буюу санамсаргүйн аль нэгээр өмсөж болно. Ингэж хэдийгээр гоё сайхан «шинэ» хэлбэрийг оллоо ч гэсэн уг үзэгдлийн нэгэнт хоцрогдсон хоосон, хэрэггүй агуулга түүний цаана нуугдсан хэвээр байдаг. Энэ баг нь шинэтэй зөрчилдөх явцад гэнэт мултран унаж нийт олны доог тохуу болно. Өөрөөр хэлбэл тэр хуурамч багийг инээд хуу татан хаяж түүний жинхэнэ нүүр царайг олны өмнө дэлгэж өгдөг байна. Жишээлбэл: Ч. Лодойдамбын «Энэ хүүхнүүд үү» гэдэг инээдэмт кинонд эмэгтэйчүүдийг үзэх шинэ, хуучин хоёр үзлийн зөрчлийг тусган үзүүлжээ. Киноны үйл явдлын цаашдын өрнөлтөөр эмэгтэйчүүдийг эрэгтэйчүүдээс ялган доорд үздэг байсан нэгдлийн зарим удирдах нөхдийн хоцрогдмол үзэл нийт олны элэг доог болон хувирч тэр хүмүүс ч уг үзэл баримтлалаасаа арга буюу салахад хүрдэг билээ.

	Хуучин юм бүхэн инээдмийн эх болох бололцоог агуулж байдаг боловч үргэлж инээдэм болдог гэж хараахан болохгүй. Тэгэхлээр зөрчил нь инээдмийн эх булаг мөн боловч зөрчил бүхэн заавал инээдмээр шийдвэрлэгддэг гэж үзэж болохгүй. Жишээлбэл бид бүхний сайн мэдэх «Учиртай гурван толгой» жүжигт феодал ноёдын анги, харц ардын анги хоёрын хоорондох эсрэг тэсрэг, эрс шууд тэмцэл зөрчлийг маш хурцаар тавьж шийдвэрлэсэн байдаг. Гэвч уг жүжиг инээдэмт жүжиг биш бөгөөд тэнд инээдэм бараг байхгүй гэж хэлж болно.

	Хуучин зүйлд инээдэм байхаас гадна бас амьдралын дэвшилттэй шинэ үзэгдэлд ч инээдэм байж болдог байна. Учир нь ямар ч шинэ юм хий хоосон агаараас төрдөггүй, хуучны гүнд сая боловсордог. Тэгэхлээр амьдралын шинэ үзэгдэл нь өсөж хөгжиж эрийн цээнд хүрэхийн тул бүх утга агуулга, хэлбэр дүрсээ «нэгэн цохилтоор» олж авч чаддаггүй алгуур аажим биеждэг. Энэ бүхэн бол хуучны гүнд явагдана. Ийнхүү боловсрохдоо зарим зүйлийг хуучнаас зээлдэн авах зэргээр биеждэг учраас тэр шинэ үзэгдэлд хуучны юмны ул мөр мөн үлддэг байна. Энэ нь түүний инээдэмт явдлын эх үүсгэвэр болж өгдөг ажээ. Жишээлбэл В. Маяковский «Хэтэрхий хуралдагсад» гэдэг шүлэгтээ коммунистуудын үйл ажиллагаанд хуучин нийгмийн үеийн төрийн хүнд суртлын барил үлдэж хоцорсныг хурцаар шоглон шүүмжилсэн байдаг. Маяковскийн шоглосон хурал бол коммунистуудын хурал байсан бөгөөд хуучны ул мөр үлдсэн нийгмийн амьдралын цоо шинэ үзэгдэл байсан нь эргэлзээгүй.

	Шинэ үзэгдэлд хуучин толбо үлдэж хоцорсноос инээдэмтэй болохын зэрэгцээ шинэ үзэгдэлд хөгжлийн өөрийн дотоод хууль зүй, өөрийн дотоод зөрчил гэж байдаг. Амьдралын шинэ үзэгдэл нь хуримтлуулсан туршлага дадлага хомстой байдаг. Тийм учир урагшлах хөдөлгөөндөө алдаж эндэх нь цөөнгүй тохиолддог. Энэ нь ч гэсэн инээдмийн үүсвэр болж болдог байна. Жишээлбэл хамжлагат орос орны нийгмийн амьдрал дотор шинэ хөрөнгөт ёсны эх үүсвэр боловсрон хөгжиж байгааг Гоголь «Амьгүй албат» гэдэг романдаа Чичиковын дүрээр уран хурцаар шоглон үзүүлсэн байдаг. Шинэ дэвшилтэд зүйлд инээдэм байж болохын бас нэг үндэс бол хүсэх тэмүүлэхийн хязгааргүй, түүхэн бодит байдлын хязгаарлагдмал хоёрын хоорондох зөрчил юм.

	Дээр ярьсан зүйлээс бид инээдэмт явдал нь хуучин шинэ, сайхан муухай, агуулга хэлбэр, мөн чанар үзэгдэл, шалтгаан үр дагавар зэргийн олон зүйлийн зөрчлөөс үүсэн гардаг гэж ойлгож болно. Тэгэхдээ бид зөрчил бүхэн инээдэмт явдал болдоггүйг бас мэднэ.

	Инээдэмт явдлыг гоо зүйн категорийн хувьд хэт хийсвэрлэн үзэж болохгүй. Нийгмийн амьдралтай нягт холбоотойгоор хөгжил тэмцлийн хурц зэвсэг болохыг нь ойлгох хэрэгтэй. Инээдэм бол амьдрал дахь хог буртгийг шүүрдэн арилгах зэвсэг билээ. Инээдэмт явдлыг бид бодит байдалд яруу сайхнаар шүүмжлэлтэйгээр харьцах өвөрмөц харьцаа болохыг дээр тэмдэглэсэн билээ. Тэр шүүмжлэлт шинж чанар нь инээдмээр илэрдэг. Өөрөөр хэлбэл инээдмийн объект болж буй амьдралын үзэгдэл нь шүүмжлэлийн бай болж байгаа юм. Инээдэм бол сэтгэлийн өвөрмөц хөдөлгөөнөөр илрэн гарч байгаа шүүмжлэлийн хэлбэр болно. Жинхэнэ инээд бол нийт олны санал бодлыг зохион байгуулагч бөгөөд нийт олны анхаарлыг алив нэгэн дутагдал руу хандуулагч, нийгмийн хортой зүйлийн эсрэг төвлөрүүлэгч юм. Бүх нийтээр нижигнэтэл инээхээс хүчтэй юм ер үгүй юм. Түүний өмнө ямар ч бат бэх зүйл тэсвэрлэж чаддаггүй байна. Тэгэхлээр инээдэм бол маш хүчтэй, дайчин яллагч шүүмжлэл болж байна. Инээдэм бол алив гэм хорыг бут ниргэгч, устгагч хүч юм.

	Шүүмжлэл ялангуяа өөрийн шүүмжлэл бол социалист нийгмийн мөнхийн хөдөлгүүр мөн. Үүгээр социализм өөрийн зөрчлийг даван туулж урагш хөгждөг билээ. Инээдэм бол шүүмжлэл, өөрийн шүүмжлэлийн өвөрмөц хэлбэр болохын хувьд бидэнд шинэ амьдралаа улам бүр цогцлуулан хөгжүүлэхэд хүчтэй хөдөлгүүр болох ёстой бөгөөд болсоор байна.

	Инээдэм нь дотроо олон янз юм. Үл мэдэг мишилзэхээс эхлээд үзэн ядсан инээд хүртэл хүний инээдэмд түмэн янзын өнгө бий. Энэ бүхний тусгал болж урлаг утга зохиолд шог хошин зохиолын янз бүрийн төрөл зүйл бий болсон байна. Шог хошин инээдэмт жүжиг, ёгт үлгэр, шог найруулал, элэглэл зэрэг дан инээдэмт зохиолын төрөл байхаас гадна жирийн зохиол бүтээлд хошин, шог дүр арвин байдаг. Ер нь зохиолын төрөл зүйл ямар ч байлаа гэсэн инээдэмт явдлыг тусгах бүрэн бололцоотой байдаг. Харин урлагийн бүх төрлийн дотроос ганц уран барилга л инээдэмт явдлыг тусган үзүүлэх бололцоогүй юм.

	Бид инээдэмт явдлын тухай авч ярихдаа алив инээдэм бүхнийг хавтгайруулан үзвэл буруу ойлголтод хүрнэ. Хүний инээд олон янз юм. Учир утгатай инээд байхын зэрэгцээ учир утгагүй инээд гэж бий. Хэн нэг хүн биднийг гижигдвэл хэн маань ч гэсэн инээнэ. Магадгүй ихээхэн гижигтэй нэг маань элгээ хөштөл инээнэ. Энэ инээдэмд учир утга байна уу? гэвэл үгүй. Бодит байдалд харьцах яруу сайхны харьцааны хэмжээнд авч үзэх инээд бол нийгмийн ямар нэг хэмжээний утга учир, агуулга зорилготой байхад оршино. Нийгмийн учир утга байхгүй жирийн цэнгэл зугааны буюу физиологийн инээд бол гоо зүйн ухааны судлагдахуун биш. Гэхдээ үүнийг нарийн ялгах хэрэгтэй юм. Жишээлбэл: Нэг хүн нөгөө хүнээс:

	— Сайн байна уу? гэж мэндлэхэд нь тэр хүн «Цай байна уу?» гэж буруу сонсоод:

	— Цай байхгүй гэж хариулбал инээдэмтэй болно. 

	Гэхдээ дээр жишээ болгосон гижигдэхээс үүссэн инээдийг бодвол энэ нь дан физиологийн инээд биш хөгжөөн зугааны шинжтэй байна. Гэлээ ч энэ инээдэмд нийгмийн ямар ч утга учир байхгүйн хувьд яруу сайхны инээд биш юм.

	Тодорхой нөхцөл байдлаас болоод инээдмийн утга чанар өөрчлөгдөж болно. Жишээлбэл: Томдсон малгай тавьж, жижигдсэн цамц өмсөж, уужим халхгар өмд өмссөн хүн хэн бүхэнд инээдэмтэй харагдах нь лав. Тэр хүн ядуу зүдүүгийн эрхээр арга буюу олдсоныг өмсөж, нүцгэн биеэ далдалж яваа бол уг инээд утга учиргүй юм. Хэрэв тэр хүн ядуугийн эрхээр биш харин гоо сайхны гаж буруу амт сонирхолдоо хөтлөгдөн маяглаж яваа бол түүнийг шоолсон инээд зохих учир утгатай нийгмийн ач холбогдолтой шүүмжлэл болж хувирна. Тэгэхлээр инээд гэдэг нь нийгмийн учир утгатай болсон үедээ л сая яруу сайхны ач холбогдолтой болдог байна. Бид зөвхөн ийм инээдмийг л инээдэмт явдал болгон үзэх ёстой. Инээдэмт явдал нь яруу сайхны тодорхой туйлын эрмэлзлийн үүднээс алив үзэгдлийн дотоод утга агуулгыг гадаад хэлбэрээр нь илчилсэн явдал юм. Жирийн инээд нь алив хүний хөгжөөн зугаатай сэтгэлийн илэрхийлэл байдаг бол инээдэмт явдлын инээд нь уг хүний яруу сайхны туйлын эрмэлзэлтэй тохироогүй үзэгдлийн тухайд тэр хүнээс уг үзэгдлийг яруу сайхны үүднээс шүүмжлэн харьцаж байгаа үнэлэлт юм. Ялангуяа урлаг, утга зохиолд инээдэмт явдлыг дүрслэхдээ инээдмийн учир холбогдлыг сайн тунгаах хэрэгтэй юм. Жирийн инээд урлагийн дүрслэгдэхүүн биш бөгөөд зохиол бүтээлээ сонирхолтой болгох гэж жирийн инээд чихэн оруулбал урлагийн хүч чадал, ач холбогдлыг бууруулах хортой юм.

	Хэрэв зохиол бүтээл дахь инээд нь зохиолын гол утга санааг хурц тод гаргаж, зохиолын агуулгыг баяжуулахад зориулагдаагүй бол уншигч, үзэгчдийг гол зүйлээс хөндийрүүлж дэмий «чулуу хөөлгөхөд» хүргэнэ. Тэгэхлээр инээдмийн тухай асуудал нь зөвхөн онолын яриа биш амьдрал урлагийн практик ач холбогдолтой зүйл юм. Хүний бүх талын өв тэгш хөгжлийг хангах асуудал хурцаар тавигдаж байгаа социализмын өрнүүн байгуулалтын үед яруу сайхны хүмүүжил чухал ач холбогдолтой байна. Яруу сайхны мэдлэг хүмүүжлийн нэг зорилго бол инээдмийн сэрэл мэдрэлийг иргэн бүхэнд зөв зохистой хөгжүүлэх явдал юм. Инээдэм нь инээдмийн бай болж байгаа үзэгдлийн утга агуулгыг нээгээд зогсдоггүй инээж байгаа хүний үзэл санаа, зан чанарыг давхар илэрхийлж чаддаг байна. Их Нацагдоржийн «Хи, хи, хи» гэдэг шог зохиолын бүрэн эхийг энд эш татъя. 

	 

	«Цэнгэлдэх хүрээлэнгийн зочдын хаалгыг нээмэгц, гурван залуу бүсгүй ширээ тойрон сууж хооллоно.

	«Хүүе яадаг билээ, та хаалгаа бушуу хаачих» гэлцээд: «хи хи, хи» гэж инээлдэнэ. Нүдээ анилдуулан, ирмэлдүүлэн, аальгүйтэхэд: «Хүнээс айдаг яасан хүүхнүүд вэ» гэвэл, мөрөө хавчин хүзүүгээ ганхуулан: «Айлгүй яах вэ» гэж бас л дахин: «хи хи, хи» гэж инээлдэнэ.

	Орж суугаад нэгэнт ширвэн ажиглавал: «Хүн хоол идэж байхад яадаг хүн бэ» гэж мөн дахин «хи, хи, хи» гэж инээлдэнэ.

	Хүрэн даавуу дээлийг нарийн дурдан бүсээр бүсэлж, цагаан орос малгай өмссөн, зүүн талын соёондоо алтан шүдийг хийсэн, хүрээний хөөрхний тоонд орсон, нэг хүүхэн хөдлөх бүр аальгүйтэж, харах бүр «хи, хи, хи» гэж нүдээрээ инээнэ. Дараагаар, чи ингээд, би ингээд, тавгаа цааш нь, шаазангаа нааш нь, энэ хүн нь, тэр юм нь гэлцэн дээгүүрээ түлхэлцэн, доогуураа нудралцан, арван таван минутын зуур үргэлж: «хи, хи, хи», «хи, хи, хи» гэж инээлдэн байгаад бас л «хи, хи, хи» «хи, хи, хи» гэж годолзсоор гарч одов» 

	 

	гэж бичжээ. Дашрамд тэмдэглэхэд энэ зохиолыг зарим хүн бүрэн төгс зохиол биш байх, зохиол бичихэд зориулж тэмдэглэсэн зохиолчийн ноорог тэмдэглэл байх гэж хэлдэг. Тийм байж болох талтай боловч үнэндээ энэ зохиол утга төгссөн бүтээл болсон нь сонирхолтой. Бяцхан өгүүллэгт зохиолч гурван эмэгтэйн аальгүй зан чанарыг хурцаар шоглон үзүүлжээ. Ямар ч утга учиргүй хоосон инээд нь инээж байгаа гурван эмэгтэйн зан чанарыг тодхоноо илэрхийлж байна.

	Ер нь хүн инээж баярлаж чаддаг, уурлаж уйлж чаддаг байх хэрэгтэй. Яруу найрагч Л. Чойжилсүрэн:

	 

	Хүн болсноосоо хойш баярлахыг мэдэхгүй өссөн бол 

	Хүрэн элгэн хад шиг гүв гүүлгэр явна биз.

	Хүн болсноосоо хойш уурсахыг үзэлгүй бойжсон бол

	Хүйсийн говийн голио шиг тэв тэнэг байх сан биз 

	 

	гэж шүлэглэсэн байдаг. Үнэхээр ч чухамдаа л хүнд байдаг яруу сайхны энэ өндөр дээд сэрэл сэтгэлгээнээс ангид хүн юу байх билээ. Гэвч хүн хүний яруу сайхны үзэл бодол, амт сонирхол өөр өөр байдаг. Зарим хүн үл ялих хэрэггүй юман дээр учиргүй инээх буюу уйлах, уурлах явдал байдаг. Энэ бол жинхэнэ яруу сайхны гүн бат хүмүүжил мэдлэг байхгүйгээс болж байгаа хэрэг. Тэгэхлээр манай гоо зүйн нэн чухал зорилго бол иргэн бүхнийг коммунизмын үеийн гоо зүйн үзэл санаагаар хүмүүжүүлэх явдал юм.

	Инээдэмт явдал бол бодитой объектив юм. Гэхдээ түүний субьектив талыг анхаарахгүй байж болохгүй. Хүн инээдэмт явдлыг янз бүрээр хүлээж авдаг. Энэ нь хүний яруу сайхны амт сонирхол, ертөнцийг үзэх үзэл болон мөн түүхэн тодорхой нөхцөл, үндэсний онцлог, анги, намын байр сууринаас шалтгаалдаг. Өөрөөр хэлбэл инээдмийн цаана тодорхой анги, намын ертөнцийг үзэх үзэл далдлагдаж байдаг. Жишээлбэл:

	 

	Хүрэн хамбан дээлээс

	Хүжийн үнэр ханхална. 

	Хүрээний бүдүүн гэгээнээс

	Хүүхний үнэр ханхална 

	 

	гэсэн шог дуунд шарын шашны зан суртахууны худал хуурмаг чанарыг урнаар илэрхийлсэн байна. Ардын хувьсгал мандахын босгон дээр Да Хүрээнээ дэлгэрсэн олон шог дуу нь тэр үеийн мөлжигч ангийнхны үнэн нүүр царайг уудлан илчилсэн улс төрийн шог дуунууд байлаа. Уг дуунуудад дүрслэгдсэн инээдэмт явдал дарлагдсан ард түмэнд инээдэм болж байсан боловч ноёд дээдэст үнэндээ «ханиадам» болж байжээ. Энэ бол инээдэмт явдлын ангийн утга агуулгыг харуулж байна. Инээдэмт явдал нь нийгмийн ач холбогдлынхоо хувьд олон янз байдаг. Улс төр, ёс суртахууны асуудал тусгасан инээдэмт явдалд анги намын үзэл санаа хурцаар илэрдэг боловч үүнийг бүх зүйлд нялзаах гэх явдалгүй юм. Онгироо, сагсуу, ховдог шунахай, тэнэг бүдүүлэг явдал зэрэг жирийн ахуй амьдралд олонтоо тохиолддог зан чанартай холбоо бүхий инээдэмт явдлыг ангийн үзэл санааны үүднээс «хар цагаанаар» нь ялгах гэж оролдох нь утгагүй юм. Жишээлбэл: Ц. Дамдинсүрэн «Жороо морь» гэдэг хошин өгүүллэгтээ Өлзий гэдэг залуу, жороо морины явдлыг мэдэхгүй «унахад зөөлөн байдаг» гэхээс цаашгүй байж гайхуулсан хөгтэй явдлыг дүрсэлсэн байдаг. Энэ зохиолд утга учиргүй сагсуурахын инээдэмтэй болохыг хошигножээ.

	Инээдэмт явдлыг урлагт тусган үзүүлэхэд уран бүтээлчээс өвөрмөц авьяас билгийг шаарддаг байна. Алив үзэгдлийн инээдэмт шинж чанарыг олж харах, түүнийг илэрхийлэх чадвар нь уг өвөрмөц авьяас билгийн илрэл юм. Уран бүтээлч бүхэн шог хошин зохиолч байдаггүйн учир үүнтэй холбоотой байна. Шог зохиолд ихэнхдээ эсрэг дүр дүрслэгддэг. Ер нь уран бүтээлд эсрэг дүрийг хэчнээн хүчтэй дүрслэх тутам эерэг талын дүр төчнөөн хүчтэй болдог хуультай билээ. Гэхдээ «дайсны» дүрийг хүчтэй дүрсэлнэ гэсэн нь бодит байдлаас нь хэтрүүлэн «чимэглэнэ» гэсэн хэрэг биш ээ. Энэ шаардлагын гол утга нь «дайсныг» арчаагүй байдалтай болгож болохгүй, бодит байдлаар нь тусгах хэрэгтэй гэсэн үг болно. Энд уг асуудлыг зориуд тодруулан ярьж байгаагийн учир бол шог инээдмийн зохиолд эсрэг дүрийн инээдэмт шинж чанарт хэт анхаарал тавьснаас болж уг дүрээ хэтэрхий арчаагүй байдалтай болгох нь туршлага багатай, хошин шог зохиолчдод элбэг тохиолддогоос юм. Ер нь жинхэнэ инээдэмт явдал нь үзэгдэл явдлын өнгөний холбоо, гэнэтийн учрал төдийхөнтэй холбоотой биш, харин үзэгдэл явдлын дотоод гүн утга агуулгатай холбоотой юм. Инээдэмт явдлыг тусгасан зохиолын зорилго нь уг үзэгдлийн харгис хортой тал, дутагдал доголдлыг уудлан илрүүлэх явдал мөн боловч уудлан илрүүлэх төдийгөөр бүх зорилгоо хязгаарладаггүй байна. Инээдэмт явдлыг тусгасан зохиол нь хуучныг уудлан илрүүлснээрээ шинийг нотлон зөвтгөсөн өвөрмөц шинжтэй юм. Ямар ч шог инээдмийн зохиол байлаа гэсэн түүнд заавал сайн сайхны эхлэл байдаг. Жишээлбэл: Гоголийн «Байцаагч түшмэл» гэдэг алдартай инээдмийн жүжигт эерэг дүр байхгүй юм. Энэ тухайд зохиолч өөрөө 

	 

	«Харамсалтай нь хэн ч миний жүжигт байгаа шударга хүнийг олж ажигласангүй. Гэтэл жүжгийн бүх явцад гардаг нэгэн шударга бөгөөд сайхан хүн байгаа юм. Энэ шударга, сайхан хүн бол инээд юм» 

	 

	гэж бичсэн байдаг. Салтыков-Щедрин 

	 

	«Байцаагч түшмэл» жүжигт сайн сайхны туйл болж байгаа баатрыг хэн ч эрдэггүйтэй адил түүнд дүрслэгдсэн сайн сайхны туйлын хүсэл эрмэлзлийг хэн ч үгүйсгэхгүй юм 

	 

	гэж хэлсэн байдаг. Тэгэхлээр инээдэмт явдлын зохиолд уран бүтээлийн сайн сайхны туйлын эрмэлзэл хүсэл шууд биш дам дүрслэгддэг онцлогтой байна. Өөрөөр хэлбэл сайн сайхны хүсэл эрмэлзлийнхээ эсрэг үзэгдлийг дүрсэлж түүний муу муухайг илчлэн шүүмжилж шоолон инээх замаар дам дүрсэлдэг онцлогтой юм.

	Жирийн хөгжөөн зугааны буюу биологийн шинжтэй инээдийг хүргэхэд төдийлөн төвөгтэй биш юм. Харин гүн гүнзгий учир утгатай жинхэнэ инээдийг хүргэх нь бас ч амар зүйл биш. Инээдэмт явдлыг дүрсэлж байгаа уран бүтээлч ч гэсэн, инээдэмт дүрд тоглож байгаа жүжигчин ч гэсэн инээдмийн хэр хэмжээ, өнгө маягийг олох явдал уг бүтээлийн хүч чадалтай шууд уялдаатай юм. Инээдэмт явдлыг илэрхийлэгч элдэв арга барилыг учир хэмжээгүй хэрэглэх, сүржин даржин болгох нь зохиол бүтээлийн утга чанарыг алдуулахад хүрдэг хортой зүйл юм. Инээдмийг ихэсгэх гэж учир начиргүй хүчлэх нь огт инээдэмгүй болгохын эхлэл болдог байна. Тайзны урлагийн их мастерууд инээдэмт баатрын рольд тоглож байгаа жүжигчин аль болохоор төлөв байдалтай тоглох тутам дүрийн инээдэмт чанар хүчтэй болдгийг сургасан байдаг.

	Бодит байдалд харьцах яруу сайхны инээдэмт харьцаа дотроо олон янз өнгөтэй юм. Түүнийг үндсэнд нь шог, хошин гэж хоёр ангилан үзэж болох юм. Шог инээд (сатир) бол хорсон үгүйсгэсэн шүүмжлэл байдаг бол хошин инээд (юмор) хоргүй хошигнол, нөхөрсөг шүүмжлэлийн шинжтэй байдаг. Шог инээд нь хайр найргүй, эрс тэс, үзэн ядсан инээд юм. «Уйлахын оронд инээх» гэдэг бол чухамдаа шог инээдмийн утга чанарыг илэрхийлж байгаа юм. Шог инээд бол инээдмийн бай объект болж, байгаа үзэгдлийг уг үндсээр нь эсэргүүцэн бут ниргэсэн уур хилэнт догшин инээд юм. Энэ утгаараа шог инээд нь инээдмийн хамгийн хүчтэй хэлбэр гэж болно. Шог зохиолд уран бүтээлчийн сайн сайхны туйлын хүсэл эрмэлзлийн эрс эсрэг үзэгдэл дүрслэгддэг. Ч. Ойдовын «Далан худалч» жүжигт ард түмнийг сорон мөлжигч гадаад дотоодын дарлагч ангийнхныг хурц шог дүрээр тусган үзүүлсэн байдаг. Бидний сайн мэдэх Крыловын «Чоно ба хурга», Гоголийн «Байцаагч түшмэл», Маяковскийн «Хэтэрхий хуралдагсад» зэрэг зохиолууд нь ийм инээдмийн зохиолууд юм. Шог инээдмийг зөвхөн дайсны эсрэг хэрэглэдэг гэж бодвол өрөөсгөл буруу ойлголт болно. Маяковский тухайн үеийнхээ зарим коммунистуудад байсан дутагдлыг «Хэтэрхий хуралдагсад» гэдэг шог шүлгээрээ хайр найргүй элэглэн шүүмжилж гайхамшигт коммунист Ленинд өндрөөр үнэлэгдсэн билээ. Уг шүлгийн шог инээдэм нь коммунистуудын алив хурлын эсрэг биш үр ашиггүй үргэлжилсэн олон хурал хийдэг тэр дутагдлыг эрс эсэргүүцэн элэглэсэнд оршино. Шог инээдмийн зохиолд хэтрүүлэл, егөөдөл, ёгтлол, зэрэг уран сайхны хурц хүчтэй арга барилыг элбэг хэрэглэдэг байна. Шог инээдэм бол дэвшилт тэргүүний үзэгдлийн эзэлбэл зохих байран дээр оршиж байгаа хуучны хоцрогдмол үзэгдлийн эсрэг чиглэсэн шинжтэй юм. Шог зохиол бичнэ гэдэг хялбаргүй нарийн ажил юм. Зөвлөлтийн нэрт зохиолч С. Михалков: 

	 

	«Шог зохиол (сатир) бол хэн нэгнийг заавал дайрч хөндөж, хэн нэгнийг гомдоож, хэн нэгэнд таалагддаггүй төрөл зүйл ом. Шог зохиол бүх нийтийн алга ташилтгүйгээр хөгжиж чадахгүй» 

	 

	гэж хэлсэн байдаг. Үнэхээр ч шог инээдмийн дүрд өөрийн үнэн дүр зургаа олж үзэгчид гомдож, эсэргүүцэж тэмцэж эхэлдэг байна. Гэвч энэ бол уг урлагийн дайчин хүч чадлыг батлан үзүүлж байгаа хэрэг билээ. Гэхдээ шог инээдэм, шог зохиол гэдэг бол маш хурц зэвсэг гэдгийг анхаарах нь чухал. Нэрд гарсан шог зохиолчид, гоо зүйн онолчид шог инээдмийг эвгүй хэрэглэвэл эрүүл биеийг гэмтээж болох хоёр талдаа иртэй хутга, болгоомжгүй ажиллавал эрхэм эдийг төөнөн түлж мэдэх гал цог юм гэж олонтоо зүйрлэн сургасан байдаг. Энэ хурц зэвсгийг баригчид тун болгоомжтой ажиллахгүй бол «нуухыг нь авах гээд нүдийг нь сохлох» гэгч болж болох юм.

	Хошин инээд бол амьдрал урлагийн аль алинд хамгийн түгээмэл дэлгэрсэн байдаг. Уран хошин үг хэлдэггүй хүн, уран хошноор дүрсэлж үзээгүй зохиолч гэж бараг байхгүй юм. Хошин инээд бол шог инээдийг бодвол үгүйсгэсэн биш харин_баталсан аястай байдаг. Хошин зохиолд уран бүтээлчийн сайн сайхны хүсэл эрмэлзлийн дагуу үзэгдэл дүрслэгддэг. Жишээлбэл:

	Өвгөн эрдэмтний авгай сандран орж ирээд:

	— Хүүе хүүе! Цаана чинь номын санд хулгай орчхоод байна гэж хэлэхэд өвгөн эрдэмтэн,

	— За тэгээд, ямар, ном уншиж байна гэж авгайнхаа урдаас асуужээ. 

	 

	Энэ бол үнэхээр уран хошин явдал юм. Энд эрдэмтний тэнэг мангууг шүүмжилсэн хэрэг биш, харин эрдэм номын хойноос хамаг ухаан бодлоо зориулснаас, бусад бүхнийг умартсаныг хошигнон шүүмжлэхийн зэрэгцээ бахархжээ. Шог инээдмийн зохиолд алив нэг үзэгдлийн эсрэг түүнийг устгах чиглэл байдаг бол хошин инээдмийн зохиолд, уг үзэгдлийг улам төгс төгөлдөр болгохын үүднээс түүнд байгаа дутагдлыг арилгах чиглэл байдаг ажээ. Тэгэхлээр хошин инээдэм нь зарим нэгэн дутагдалтай боловч нийгмийн тэргүүний дэвшилт үзэгдлийн тухайд холбогддог байна. Жишээлбэл: Л. Ванганы «Хилсдэхгүй» гэдэг хошин зохиолд нэг эмч залуу ажил тарсны дараа нийтийн халуун усанд орохоор дугаар аваад эхнэрээ ирэхийг хүлээн сууж байжээ. Гэтэл утас дуугарч тэр залууг ажлын нь газраас хурдан ир гэж дууджээ. Очтол Булган аймагт яаралтай мэс засал хийлгэхээр онгоцоор явуулжээ. Тэнд очиж мэс заслаа амжилттай хийгээд онгоц хүлээх хооронд тэндхийн халуун усанд орчхоод буцаад гэртээ иржээ. Энэ бол хэдхэн цагийн дотор болсон хэрэг. Гэртээ ирэхэд эхнэр нь ирээгүй байв. Оройхон болсон хойно эхнэр нь урт дугаарыг арайхийн туулж усанд ороод бас нөхрийнхөө хэл сураггүй алга болсонд цухалдсаар иржээ. Гэтэл нөхөр нь гэртээ ирчхээд, хэзээний усанд орчихсон байхад нь эхнэр нь хардаж уурласан тухай хошин явдлыг энэ зохиолд өгүүлдэг. 

	Уг зохиолд манай шинэ амьдралын хурдан явцтай өрнүүн хөгжиж байгааг тун уран хошноор дүрслэн үзүүлсний зэрэгцээ зэрэгцээ үүнд саад болж байгаа зарим хоцрогдлыг эвтэйхэн шүүмжилсэн байна. Тэгэхлээр хошин инээд бол нийгмийн дэвшилтэт үзэгдлийг бататгахын зэрэгцээ түүний цаашдын өсөлт хөгжилтөд саад тотгор болж байгаа дутагдлыг арилган цэвэрлэхэд зориулагддаг нь үүнээс илт байна.

	Энэ бүхнээс үзэхэд бодит байдалд харьцах яруу сайхны инээдэмт харьцаа нь нийгмийн гүн гүнзгий учир холбогдолтой гоо зүйн категори болох нь ойлгомжтой байна. Инээдэмт явдлын дайчин хурц шинж чанарыг хөрөнгөтний гоо зүйчид аль болохоор үгүйсгэхийг оролдож байна. Тэд инээдэмт явдлын нийгмийн утга санааг аль болохоор бүрхэгдүүлэн үгүйсгэж биологийн шинж чанарыг нь өндөрт өргөдөг байна. Энэ нь ч тэдэндээ зүй ёсны хэрэг юм. Учир нь инээдэм бол үнэний төлөө худлыг илчилдэг, шударгын төлөө шударга бишийг бут ниргэдэг хүчит зэвсэг юм.

	Социализмыг өрнүүн байгуулж байгаа манай нөхцөлд инээдэмт явдлын нийгмийн ач холбогдол асар их байна. Социалист шинэ нийгэм бүтээн барьж байгаа иргэдэд яруу сайхны энэ өвөрмөц шинж чанарыг гүн гүнзгийгээр ойлгуулах урагшлах дэвшилтэд хөдөлгөөнд тушаа болж байгаа алив саад тотгорыг жинхэнэ инээдээр оршуулдаг сайхан чанараар хүмүүжүүлэх нь одоо үеийн зорилго юм.

	Манайд аман болон бичгийн шог хошин зохиолын арвин өв бий. Бадарчны үлгэр, баруун монголын хошин шог дуу зэрэг, аман яруу найргийн бахархам бүтээл манай ард түмний шог хошин авьяас билгийн илэрхийлэл болон бидэнд үлджээ. Манай шинэ уран зохиолд шог хошин зохиолын чамлагдахааргүй бүтээл бий. Д. Нацагдорж, Ц. Дамдинсүрэн, С. Буяннэмэх, Д. Сэнгээ. Ц. Цэдэнжав, Д. Даржаа нарын зэрэг манай олон ахмад зохиолчдын уран бүтээлд шог хошин инээдмийн өвөрмөц аяс бий билээ. Манай шинэ утга зохиол Л. Бадарч, Л. Ванган нарын авьяас билигт шог хошин зохиолчдыг төрүүлжээ. Манай ард түмэн угаасаа амьдралыг шог хошин хэлбэрээр танин мэдэх өвөрмөц авьяастай билээ. Тийм ч учраас уншигч олон маань шог хошин зохиолыг өндөр үнэлж амтархан уншдаг байна. Гэвч бид одоо үед нийт олны уран сайхны хэрэгцээ болон шаардагдаж байгаа шог хошин зохиолын_төрөл зүйл ховор байгааг онцгой анхаарах хэрэгтэй юм. Шинэ амьдралаа баяр баясгалантайгаар зохион бүтээж байгаа уншигчид маань тохиолдох бэрхшээл саад, дутагдал доголдлоос жирийн салахгүй түүнийг инээдэм наадам болгон орхих нь урагш дэвшихэд зоригийг чангалж, хүчийг нэмэх ач холбогдолтой байна. Бид шог хошин инээдэмт явдлыг урлагт тусган үзүүлэхдээ Свифт, Рабле, Бомарше, Твен, Вольтер, Чехов, Маяковский, Михалков нарын зэрэг алдарт зохиолчдын гайхам жишээнээс суралцах хэрэгтэй бөгөөд суралцсаар байна.


 

	4. ЭМГЭНЭЛТ ЯВДАЛ

	Хүмүүс орчин ахуйнхаа элдэв үзэгдэлтэй яруу сайхны инээн баясах хандлагаар харьцахын зэрэгцээ бас түүнтэй уйлах гашуудах зэрэг яруу сайхны сэтгэлийн нэгэн өвөрмөц шинж байдлаар харьцдаг. Энэ харьцааны шинж чанар, өвөрмөц онцлог, учир шалтгааныг гоо зүй эмгэнэлт явдлын категори гэдэг ойлголтод багтаан судалдаг юм. Эмгэнэлт явдал бол гоо сайхны ухааны хэзээнээс нааш эрхэмлэн үзэж гол болгон судалсаар ирсэн үндсэн судлагдахууны нэг бөгөөд одоо ч энэ шинж чанараа алдаагүй хадгалсаар байгаа ажээ.

	Эмгэнэлт явдал гэдгийг хүмүүс ихэнхдээ алив зол жаргалгүй явдал, хүнд зовлон, үхэл хагацалтай холбон үздэг билээ. Энэ нь хэдийгээр үнэний үндэстэй боловч бүрэн гүйцэд ойлголт биш юм. Учир нь аливаа үхэл хагацал бүхэн эмгэнэлт явдал болж чаддаггүй учрал нийгмийн амьдралд олонтоо тохиолддог. Ер нь эмгэнэлт явдлын мөн чанарыг гүн гүнзгий, үнэн зөв ойлгохын тулд, юуны түрүүнд алив эмгэнэлт хэрэг явдлыг нийгмийн амьдралтай нягт холбоотойгоор авч үзэх хэрэгтэй.

	Эмгэнэлт явдал гэж юуг хэлэх вэ? Энэ асуултад эрдэмтэн мэргэд эртнээс нааш бас л янз бүрээр хариулсаар ирсэн юм. Жишээлбэл эмгэнэлт явдал гэдэг бол жаргал нь зовлон болох явц юм гэсэн тайлбар бий. Бас эмгэнэлт явдал бол туйлын хүнд хүчир зовлон эсвэл алив их хүмүүсийн үхэл, алив их хүчний ялагдал гэх мэтийн тайлбарууд бий. Эдгээр нь үнэний үндэстэй боловч өрөөсгөл талтай юм. Эмгэнэлт явдлыг Марксист-Ленинист гоо зүй жинхэнэ үнэн зөв, бүрэн гүйцэд тайлбарлаж чадсан байна.

	Аливаа хүний үхэл, алив их хүчний ялагдал бүхэн үргэлж эмгэнэлт явдал болдоггүй байна. Жишээлбэл 1921 онд Барон Унгерн баривчлагдаж цаазлагдсан явдал бол эмгэнэлт явдал байсангүй. Харин ч дэвшилт ард түмний хувьд шударга зүй ёсны хэрэг байж, тэд бүхэнд тааламжтай явдал болжээ. 1930—1940-өөд оны үед гитлерийн фашист нь дэлхий дахины энх тайван амьдралд заналхийлсэн харгис хамгийн хүчирхэг их хүчин байсан билээ. Энэ их хүчин ялагдан мөхсөн нь эмгэнэлт явдал байсангүй, харин ч даян дэлхийн энх тайванч улс үндэстний баяр баясгалант их үйл явдал байлаа.

	Бидний сайн мэдэх «Отелло» гэдэг эмгэнэлт жүжигт Отелло, Яго хоёр үхдэг. Гэвч бидэнд зөвхөн Отелло л гүн эмгэнэлт шинжтэй болохоос биш Яго ер эмгэнэлийг төрүүлдэггүй. Харин ч түүний алагдах үед үзэгчид алга ташин баярладаг билээ. Мөн үүний зэрэгцээгээр амьдралд олонтоо тохиолдож байдаг хувийн шинж чанартай үхэл хагацал, зол заяагүй явдлыг эмгэнэлт явдлын хэмжээнд өргөн үзэж болохгүй. Жишээлбэл хэн нэг хүний төрөл төрөгсдөөс нас барсан байжээ гэж бодоход тэр нь уг хүмүүст л гашуудалт зүйл болохоос биш нийт олонтой холбоотой эмгэнэлт явдал болж чадахгүй юм. Эмгэнэлт явдал нь нийгмийн амьдрал дахь ноцтой зөрчил тэмцэл, хэрэг явдалтай холбоотой байдаг. Тэгэхлээр эмгэнэлт явдал нь нийт олны амьдралтай нягт холбоотой, нийгмийн гүн гүнзгий утга агуулгатай хэрэг явдал байна.

	Эмгэнэлт явдал нь бүх нийгэм буюу эсвэл нийгмийн аль нэг анги хэсгийн амьдралын хууль зүйг нээн илрүүлсэн тухайн цаг үе, бүхэл эриний шинж чанарыг тусган үзүүлсэн гүн учир холбогдолтой амьдралын үзэгдэл байдаг. Тэгэхлээр эмгэнэлт явдалд хүний хувь заяа цаашилбал нийт ард түмний хувь заяа илэрч байдаг онцлогтой байна. Энэ нь урлагт ихэнхдээ алив нэг хувь хүний эмгэнэлт амьдралаар дүрслэгдэж улмаар нийт олны эмгэнэлийг илэрхийлж байдаг ажээ.

	Эмгэнэлт явдлыг тусгасан урлаг бол өргөн бөгөөд гүн агуулга хүрээтэй, гүн ухааны шинж чанартай, ахуй байдлын мөн чанар, амьдралын утга агуулга, хүний өндөр дээд чанарыг илтгэн үзүүлсэн шинж чанартай юм. «Эмгэнэлт явдлыг гүн гүнзгий тусгах нь яруу найргийн оргил байдаг» гэж мэргэдийн хэлсэн нь ихээхэн учиртай байна. Шударга хүн төрөлхтний их багш Маркс, Энгельс нар эмгэнэлт явдлын урлагийг хамгийн их сонирхдог байжээ.

	Марксаас хамгийн дуртай яруу найрагчийг нь асуухад дэлхийн хамгийн том эмгэнэлт явдлын зохиолч Шекспир, Эсхил хоёрыг нэрлэж байснаас гадна өөрөө эмгэнэлт жүжиг бичих гэж бодож байсан боловч амжаагүй байна.

	Эмгэнэлт явдал нь нийт олны зүгээс хайр талархлыг хүлээсэн, тэдний сэтгэл зүрхийг эзэмдсэн хүний буюу хэрэг явдлын мөхөл сүйрэлтэй холбоотой юм. Эмгэнэлт явдлын эмгэнүүлэх хүч чадал нь уг мөхөж байгаа үзэгдлийн дэвшилтэт тэргүүний шинж чанар, түүний сайхан ирээдүйд байгаа юм. Нийгмийн хөгжлийг түлхэх сайн үр нөлөөгүй харгис хар хүчний мөхөл сүйрэл эмгэнэлийг төрүүлж чадахгүй нь мэдээж билээ.

	Тэгэхлээр эмгэнэлт явдал нь сайхан, гайхамшигт явдлуудтай шууд холбоотой бөгөөд инээдэмт явдалтай эсрэг шинжтэй юм.

	Эмгэнэлт явдалд нийгэм түүхийн хөгжлийн явцад эвлэршгүй эсрэг тэсрэг хоёр хүчний зайлшгүй үүсэж бий болсон зөрчил тэмцэл агуулагдаж байдаг. Энгельс эмгэнэлт явдал нь «Түүхэн зайлшгүй шаардлага, түүний практикт хэрэгжүүлэх бололцоогүй хоёрын дундаас» үүсэж байдаг гэж хэлсэн байдаг. Энэ нь эмгэнэлт явдлыг тайлбарлахад олон зүйл дээр түлхүүр болж өгнө. Иймэрхүү маягийн эмгэнэлт явдал өөрөөр хэлбэл «Түүхэн зайлшгүй шаардлага түүнийг практикт хэрэгжүүлэх бололцоогүй хоёрын дундаас» гарч ирж байгаа эмгэнэлт явдал нь сайн сайхныг шингээсэн гол хүчин нь үхэл мөхөлд хүрдэг онцлогтой байдаг. Жишээлбэл эртний нийгмийн үед гарсан Спартакаар толгойлуулсан боолчуудын их бослого, хамжлагын нийгмийн үед гарсан Пугачевоор толгойлуулсан тариачдын их бослого, Манайд Амарсанаа, Цэнгүүнжав нарын толгойлсон эрх чөлөөний хөдөлгөөн зэрэг нь иймэрхүү эмгэнэлт явдал байжээ.

	Эмгэнэлт явдлын шинж чанарыг тайлбарлахад түүний үүсэн гарах шалтгаан шалтаг чухал ач холбогдолтой юм. Бодит амьдрал дээр цэвэр тохиолдлын чанартайгаар эмгэнэлт явдал үүсэх нь цөөнгүй байдаг. Жишээлбэл нийт олны хайр талархлыг хүлээсэн, чухал хэрэг явдлын төлөө тэмцэгч эрхэм хүн наадам зугаалгын үед унаанаас осолдох, буу алдах, усанд живэх зэргээр зуурдаар нас барах нь эмгэнэлт зүйл мөн боловч гоо зүйн үүднээс үзэхэд гүн гүнзгий эмгэнэлт явдал хараахан болж чадахгүй юм. Харин тэр хүн нийт олны хайр талархлыг хүлээсэн, чухал хэрэг явдлынхаа төлөө тэмцэж явахдаа тохиолдлын чанартай зуурдаар нас барвал түүний эмгэнэлт шинж чанар ихээхэн гүнзгийрдэг байна. Тэгэхлээр тохиолдлын чанар нь эмгэнэлт явдал үүсэхэд огт холбогдолгүй гэж үзэж болохгүй юм. Санамсаргүй тохиолдлын зүйл нь цаанаа нийгмийн амьдралын зүй тогтоолт хуультай нягт холбоотой байж, түүхэн зайлшгүйн илрэл болсон байвал гүн гүнзгий эмгэнэлт явдал болдог байна. Тэгэхлээр санамсаргүй тохиолдол нь эмгэнэлт явдал үүсэхэд бага, их янз бүрийн учир холбогдолтой болох нь илэрхий байна. Нөгөө талаар санамсаргүйн эсрэг зайлшгүйг эмгэнэлт явдалд хэтрүүлэн үнэлэх нь бас алдаатай юм. Тэгвэл түүхэнд гарсан бүх эмгэнэлт баатрууд түүхийн үүднээс зайлшгүй тодорхой тэр нэгэн цаг үед үхэх мөхөх хувь тавилантай байсан мэт буруу ойлгоход хүрэх юм. Жишээлбэл: ардын хувьсгалын алдарт партизан Хасбаатар жанжин, Толбо нуурын бүслэлтийн үед нас барсан нь ардын хувьсгалын явцад гарсан том эмгэнэлт явдал байсан бөгөөд гэхдээ Хасбаатар жанжин Толбо нуурын бүслэлтийн үеэр нас барах нь зайлшгүй зүйл байсан гэж үзэж болохгүй. Үүнээс үзэхэд зайлшгүй санамсаргүй хоёр нь эмгэнэлт явдлын үүсэхэд диалектик холбоотой болох нь тодорхой байна. Эмгэнэлт явдал нь зайлшгүйн санамсаргүй илрэл гэж хэлж болно.

	Эмгэнэлт явдал үүсэхийн үндэс нь нийгмийн утга агуулга бүхий зөрчил тэмцэл юм. Эмгэнэлт явдал дахь зөрчил тэмцэл нь эвлэршгүй, тэгэхдээ нийгмийн чухал утга агуулга бүхий байх ёстой бөгөөд аливаа аар саар маргаан будилааны төдий зөрчил эмгэнэлт явдал үүсэх шалтгаан болж чадахгүй юм.

	Эмгэнэлт явдлыг үүсгэж байгаа зөрчил нь тухайн цаг үедээ шийдвэрлэгдэшгүй шинжтэй байдаг.

	Ангит нийгмийн үе дэх ангийн эсрэг тэсрэг зөрчил нь нийгмийн гүн гүнзгий эмгэнэлт явдал үүсэхийн гол шалтгаан болдог байна. Бидний дээр жишээ болгож байсан Спартак, Пугачев, Амарсанаа, Цэнгүүнжав нарын эмгэнэлт явдал нь цөм ангийн эсрэг тэсрэг зөрчлөөс үндэстэй байна. Ангийн эсрэг тэсрэг шинж чанар хуучин нийгмийг шинэ нийгмээр халах хувьсгалын үед дээд хэмжээнд илэрдэг билээ. Тэгэхлээр эмгэнэлт явдал нь ийм хувьсгалын үед туйлын гүн утга агуулгатайгаар илэрдэг. Маркс, Энгельс нар эмгэнэлт явдлын дээд илрэл бол хувьсгалт баатарлаг эмгэнэлт явдал гэж үзэж байжээ.

	Гэхдээ ангит нийгмийн үе дэх ангийн эсрэг тэсрэг зөрчлөөс л эмгэнэлт явдал үүсдэг гэж ойлговол өрөөсгөл болно. Эмгэнэлт явдал нь хүмүүсийн хувийн харьцаан дахь зөрчил, тэднээс байгалийн сүр хүчинтэй тэмцэх тэмцэл зэргээс үүсэн гарч болох юм. Жишээлбэл сансрын уудмыг эзэмших энэ зууны аугаа их үйлсийг хэрэгжүүлэх тэмцэлд алтан амиа алдсан зөвлөлтийн сансрын нисэгч Комаровын эмгэнэлт явдал нь ийм шинж чанартай юм. Мөн нэгдэл нийгмийн өмч болох олон зуун малыг байгалийн их гамшиг, цас зудын аюулаас хамгаалахын тул тэмцсээр яваад хүчин мөхсөдөж алтан амиа алдсан Хэнтий аймгийн Батноров сумын нэгдлийн малчин эмэгтэй Янжмаа, Цэнджав нарын эмгэнэлт явдал нь мөн ийм шинж чанартай байна.

	Эмгэнэлт явдал бол зөвхөн нийгмийн үзэгдэл юм. Байгаль дээр эмгэнэлт зүйл гэж байж болохгүй юм. Эмгэнэлт явдал нийгмийн чухам ямар үзэгдэл дээр байж болох вэ гэдэг нь түүний шинж чанарыг танин мэдэхэд чухал ач холбогдолтой байна. Нийгмийн үзэгдэл бүхэн, тэгэх тусмаа үхсэн мөхсөн бүхэн, хүнд гашуун зовлонд унасан бүхэн үргэлжид эмгэнэлт явдлын объект болдоггүй гэж бид ярьсан билээ. Эмгэнэлт явдалд орж болох нэлээд өргөн нөхцөл нийгмийн шинэ дэвшилттэй үзэгдэлд байдаг. Гэхдээ энэ нь шинэ дэвшилтэт үзэгдэл бүхэн эмгэнэлт явдалд ордог гэсэн хэрэг огтхон ч биш. Ер нь аливаа шинэ дэвшилтэт бүхэн амьдралын үргэлжид дэгжин дээшлэх хууль зүйгээр ялан мандаж байдаг хувь тавилантай билээ. Гэхдээ амьдралд шинэ тутам үүсэж байгаа үзэгдэл хүч чадлаа олж эрийн цээнд хүрэхээсээ өмнө харгис хүчинд түр зуур эмгэнэлтэйгээр дарагдах тохиол бас ч цөөнгүй байдаг. Жишээлбэл гэрэлт коммунизмын анхны зул болсон Парисын коммун Европын харгис хүчинд хүчин мөхсөдөж түр зуур боловч бөхсөн нь орон бүхний пролетари нарын их эмгэнэлт явдал байлаа.

	Нийгмийн хувьсгалч дэвшилтэт хүчин харгис хүчнийг ялан мандсан нөхцөлд ч эмгэнэлт явдал цөөнгүй тохиолддог.

	Жишээлбэл дэлхийн хоёрдугаар дайнд шударга хүн төрөлхтнийг сүйрлийн өмнө тулгаж байсан фашистын зандалчдыг зөвлөлтийн улаан арми бут ниргэсэн нь даян дэлхийн гайхамшигт явдал байсан боловч энэ гайхамшгийг бүтээхэд олон зуун мянган баатрууд алтан амиа алдсан асар их эмгэнэлт явдал бас болсон билээ. Манай ард түмнээс 1945 онд эх орныхоо эрх чөлөө тусгаар тогтнолыг хамгаалж японы империализмын эсрэг хийсэн ариун дайн ялалтаар төгссөн боловч зохиолч Д. Сэнгээгийн «Аюуш» туужийн Аюушийн дүр шиг олон эмгэнэлт явдал болсон байна.

	Харин нийгмийн шинэ дэвшилтэт тэргүүний үзэгдлийн мөхөл л зөвхөн эмгэнэлт явдлыг үүсгэж болно гэж өрөөсгөлөөр ойлгож болохгүй. Нийгмийн хөгжлийг чөдөрлөн саатуулж байгаа харгис хар хүчний үхэл мөхөл эмгэнэлтэй байж чадахгүй нь мэдээжийн хэрэг. Гэхдээ нийгэмд үеэ өнгөрүүлж байгаа үзэгдлийн хувьд ч зарим нөхцөлд эмгэнэлт явдал тохиолдож болдог байна. Хэдийгээр нийгмийн амьдралд хуучин үзэгдэл, үеэ өнгөрүүлж байгаа боловч бүрмөсөн хуучирч, бүрмөсөн үеэ дуусгаж хараахан гүйцээгүй нийгмийн хөгжлийг урагш түлхэх дотоод хүч чадлаа шавхаагүй тийм үзэгдлийн мөхөл нь эмгэнэлт явдлыг үүсгэж болдог байна. Маркс мөхөж буй ангийн эмгэнэлт шинж чанартай байж болохын хэд хэдэн тохиолыг авч үзсэн байдаг. Маркс Энгельс нар арван зургаадугаар зууны Германы тариачдын дайны үеэр мөхсөн рыцариудын мөхлийн эмгэнэлт шинж чанартайг тодорхой задлан шинжилжээ. Германд шинээр төрж байгаа ангийн дэргэд рыцариудын анги нэгэнт үеэ өнгөрүүлсэн хүчин байлаа. Тэр ч байтугай түүхийн талбараас инээдэм доог болон буух ёстой байв. Гэтэл Германы тэр үеийн нөхцөлд рыцариуд мөхсөн нь эмгэнэлт явдал болов. Учир нь энэ ангитай хамт улс үндэстний нэгдэл удаан хугацаагаар мөхсөн билээ. Тэгэхлээр рыцариуд нь хэдийгээр түүхийн үүднээс үеэ өнгөрүүлсэн анги байсан боловч улс үндэстнийхээ нэгдлийг хамгаалан тэмцэгч цорын ганц хүчин байжээ. Үүнийхээ хувьд, дэвшилтэт шинж чанараа бүрмөсөн шавхаагүй байсан учир түүний мөхөл эмгэнэлт шинж чанартай болжээ.

	Мөн үеэ өнгөрүүлсэн харгис ангийн доторх ухаалаг хүчний амьдралд эмгэнэлт явдал тохиолдох нь олонтоо байдаг.  Тэд өөрийнхөө ангийн үеэ өнгөрүүлж мөхөхөд хүрсэн түүхэн амьдралыг ухаалгаар ойлгож мэддэг боловч ангийн хязгаарлагдмал байдлаасаа болж ангиа аврах гэж үр ашиггүй оролдох буюу өөрөө ангиасаа салж, шинэ зөв замыг сонгон авч чадалгүй эмгэнэлд орох нь их байдаг. Ийм маягийн эмгэнэлт дүрийг М. Горький «Егор Булычев» гэдэг жүжигтээ дүрслэн үзүүлсэн байна. Манай түүхэн амьдралаас Гүнгийн зуугийн гэгээн Иш Данзанваанжил, Тогтох тайж нарын амьдралаар ийм эмгэнэлт дүр бүтээж болох бололтой. Зохиолч Б. Ринчений «Гүнж» гэдэг намтар зохиолын гүнжийн дүр мөн иймэрхүү төрлийн эмгэнэлт дүр юм.

	Дээр ярьсан зүйлээс үзэхэд эмгэнэлт явдал нь нийгмийн дэвшилтэт шинэ үзэгдэлд байж болохоос гадна хуучирч үеэ өнгөрүүлж байгаа үзэгдэлд ч байж болох нь байна. Гэхдээ нийгмийн алив нэгэн үзэгдэлд хандахдаа туйлын нягт нямбай тухайн үзэгдлийн өвөрмөц онцлог, түүхэн хөгжлийн нь үүднээс хандах нь зүйтэй юм. Хувиа хичээсэн бэртэгчин зан чанар, хулгай дээрэм зэрэг нь эмгэнэлт явдал үүсэхээс туйлын хол хөндий бөгөөд зөвхөн инээдмийн явдал бий болох үзэгдэл юм. Гэвч зарим нөхцөлд эмгэнэлт дүр болох тохиол байдаг ажээ. Жишээлбэл монголын түүхэнд Бавуужав гүн, Найдан ван зэрэг түүхэн хүмүүс гардаг. Энэ түүхэн хүмүүс эхлээд нийт монголын нэгдэл, тусгаар тогтнолын төлөө тэмцэн гарч ирсэн байна. Энэ нь тухайн тодорхой тэр цаг үедээ нийгмийн ач холбогдол бүхий үйлс байв. Тэд энэ тэмцлийнхээ явцад будилсаар эцэстээ монголын тусгаар тогтнол эрх чөлөөний дайснууд болон хувирч бүр хилийн дээрэмчид болон эмгэнэлтэйгээр төгсөцгөөсөн юм. Энэ амьдралыг түүхийн үүднээс нарийн нямбай судалбал сонирхолтой эмгэнэлт зохиол бүтээж болох юм шиг санагддаг. Үүнээс үзэхэд эмгэнэлт явдалд хандахдаа гоо зүй, улс төр, ёс суртахуун, анги, намын болон түүхийн үүднээс нарийн нягт хандах нь зайлшгүй чухал байна. Тэгэхлээр эмгэнэлт явдал нь хэдийгээр хүмүүсээс бодит байдалд харьцаж байгаа яруу сайхны үнэлэлт боловч улс төр, ёс суртахууны үнэлэлт цэгнэлттэй салшгүй холбоотой ангийн болон түүхэн шинж чанартай гоо зүйн категори болох нь тодорхой байна. Эмгэнэлт явдлын энэ онцлогууд нь түүний объектив шинж чанарт огтхон ч харшлах зүйл биш ээ. Эмгэнэлт явдал бидний сэтгэл санаанаас ангид нийгмийн амьдрал дээр бодитойгоор оршиж байгаа объектив үзэгдэл юм. Бид түүнийг яруу сайхны үүднээс сэрж танин мэддэг төдийгүй уран сайхны хуулиар бүтээж чаддаг билээ.

	Урлаг утга зохиол дахь эмгэнэлт явдал нь хүмүүсээс бодит байдалд яруу сайхнаар харьцах дээд хэлбэрийн хувьд нийгмийн амьдрал дахь эмгэнэлт явдлын охь хандны шинжтэй юм. Дэлхийн сонгодог утга зохиол Эсхил, Софокли, Шекспир, Корнель, Расин, Гёте, Пушкин зэрэг эмгэнэлт явдлын гайхамшигт зохиолчдын бүтээсэн түмэн янзын эмгэнэлт дүрээр баялаг билээ. Шекспир бол реалист утга зохиолын эмгэнэлт бүтээлийн сонгодог төлөөлөгч юм. Шекспир тухайн үеийнхээ нийгмийн гол хүчний тэмцлийн зайлшгүй үр дүнг эмгэнэлт жүжигтээ дүрслэн үзүүлдэг байв. Түүний эмгэнэлт зохиолын үндсэн зарчим нь тухайн үеийн нийгмийн тэргүүний дэвшилтэт туйлын эрмэлзэл болон аугаа их нигүүлсэхүй үзэл нь дундад зууны үеийг мөхөж байгаа харгис хүчин, шинэ төрсөн хөрөнгөт ертөнцийн зэрлэг хувинцар, эрээ цээргүй явдал, алдар нэрийн төлөө хөөцөлдөх, мөнгөний эрхшээл зэрэгтэй мөргөлдөх явц юм. Шекспирийн эмгэнэлт жүжгийн зохиолын зөрчил тэмцэл нь бүхнийг хамарсан өргөн бөгөөд гүн гүнзгий байснаараа дахин сэргэлтийн үеийн нийгмийн амьдралын үндсэн агуулгыг илэрхийлэх чадалтай болжээ. Түүний бүтээсэн эмгэнэлт дүрүүд нийгмийн гүн утга агуулгатай амьдралын олон янзын хэв шинжийг тусгасан байдаг. Тэрээр нийгмийн асар их ач холбогдол бүхий эмгэнэлт явдлыг хүмүүсийн хувийн амьдралын харьцааны хэлбэрээр ч туйлын хурцаар илэрхийлж чаддаг уран бүтээлч байжээ. Хайр сэтгэлтний золгүй дурлалын тухай эмгэнэлт зохиолыг олон үеийн олон зохиолчид бичсэн юм. Гэвч Шекспир шиг гүн гүнзгий утга агуулга бүхий эмгэнэлт бүтээлийг туурвисан нь төдийлөн олон биш ажээ. Үнэндээ хайр дурлалын харьцаа гэдэг туйлын хувийн шинжтэй болох хэн бүхэнд тодорхой юм. Гэвч их Шекспир, «Ромео, Жульетта хоёр» гэдэг эмгэнэлт жүжигтээ энэ харьцааг туйлын гү утга агуулгатай нийгмийн асуудал болгон тавьсан байна. Зохиолч, Ромео, Жулъетта хоёрын хайр дурлалыг феодалын нийгмийн үеийн харанхуй бүдүүлэг харьцаатай салшгүй холбон авч тэдний дөл бадарсан чөлөөт дурлалыг дундад зууны үеийн үхширмэл хязгаарлагдмал харгис ёс заншилтай мөргөлдүүлэн баатруудаа зайлшгүй эмгэнэлт мөхөлд хүргэдэг байна. Ромео, Жульетта хоёрын эмгэнэлт төгсгөл нь тохиолдлын чанартай зүйл биш тухайн нийгмийн энэрэнгүй ёсны эсрэг хүнлиг биш харьцаанаас шууд урган гардаг байна.

	Урлаг утга зохиолд эмгэнэлт явдлыг дүрслэхэд гол баатар нь хэн байх вэ гэдэг нь эмгэнэлт явдлын мөн чанарыг ойлгоход чухал ач холбогдолтой юм.

	Гоо зүйн онолд эмгэнэлт зохиолын гол баатар нь зөвхөн аугаа их хүмүүс байх ёстой гэсэн нэгэн үзэл ноёрхож байв. Гэвч энэ үзэл нь урлаг утга зохиолын хөгжлийн практикаар няцаагдсан байна.

	Эмгэнэлт зохиолын гол баатар нь хэн бүхний хүлээн зөвшөөрдгөөр аугаа их хүмүүс, гайхамшигт баатрууд байж болох нь маргашгүй юм. Гэхдээ аугаа их биш хамгийн эгэл жирийн хүмүүсийн амьдралаар эмгэнэлт дүрийг бүтээж болох юм. Жишээлбэл Гоголийн «Шинель» туужийн Акакий Акакиевичийн дүр бол хамгийн жижиг доромжлогдсон хүний дүр юм. Гэвч энэ дүр нь эмгэнэлт шинж чанартай юм. Мөн ийм дүрийн жишээнд Шолоховын «Дөлгөөн Дон» романы Григорий Мелохов, Ч. Лодойдамбын «Тунгалагтамир» романы Хонгорын дүр орох юм. Хонгор бол түүхэнд тодорсон их хүн биш. Тухайн цагт олонтоо байсан нэгэн баяны хүү, эрх танхи өссөн сэргэлэн цовоо, идэрмэг сайхан залуу. Гэвч тэр залуу амьдралд хөлөө олсонгүй. Өөрөөр хэлбэл хуучин ертөнцөөс шинэ ертөнцөд шилжих өөрийн замыг олж чадсангүй. Хонгор амьдралд хөлөө олохыг ихэд хичээж шуналтайгаар эрж хайсан юм. Тэрээр цагийн урсгалыг даган урсаж байдаг үхмэл залуу биш. Амьдралын сайхныг эрэн тэмүүлж, сайн эр болж, хулгай дээрэм ч хийж үзсэн, хувьсгалын талд ч орж үзсэн, хувьсгалын эсэргүүгийн талд ч орж үзсэн байна. Ингэж будилан төөрөлдсөөр жинхэнэ зөв замаа сонгон олж чадсангүй. Ингээд эцэстээ ганцаарддаг барна. Хонгор улаанд ч талгүй, шард ч нүүргүй болж хоцордог. Үнэндээ түүнд зөвхөн үхэл л үлджээ. Энэ бол ард түмнээсээ тасрахын харамсалтай эмгэнэл юм.

	Бас эмгэнэлт явдалд заавал тодорхой нэг баатар товойн дүрслэгдэх албагүй юм. Жигдхэн үүрэг рольтой хэсэг хүмүүс бүхий эмгэнэлт хэрэг явдал дүрслэгдэж болдог байна. Жишээлбэл А. Боршаговский, Е. Карелов нарын хийсэн «Сүүлчийн тоглолт» кино байдаг. Энэ кино бол уг нь дэлхийн хоёрдугаар дайны үед бодитой болсон хэрэг явдал дээр үндэслэжээ. Кинонд фашистууд Киев хотыг эзэлж авсны дараа олзлогдсон зөвлөлтийн футболчдыг германы футболын багтай албан хүчээр шахан тоглуулж байгаа нь гардаг. Тэр тоглолтод зөвлөлтийн футболчид заавал хожигдох ёстой байсан бөгөөд эс хожигдвоос хожсоны учир цөм буудуулах ёстой байв. Ийм болзолтойгоор тэд тоглодог. Гэвч тэд үхлээс айсангүй, хүч чадлаа шавхан тоглоод германы футболчдыг хождог байна. Тэгээд үүнийхээ «шагналд» цөм буудуулдаг. Ийм эмгэнэлт хэрэг явдал уг кинонд дүрслэгджээ. Энэ бол эмгэнэлт кино бөгөөд зөвлөлтийн хүмүүсийн зан суртахууны ялагдан доромжлогдошгүй, өндөр дээд хатан шинж чанарыг тод товгор үзүүлдэг байна.

	Энд дайснууд улс төр, ёс суртахууны хүнд ялагдалд орж байгаа нь харагддаг юм.

	Эмгэнэлт зохиолын баатар бол зөвхөн сайн сайхныг биедээ шингээсэн хүн төдий биш юм. Тэрээр сайн сайхны төлөө, гэрэл гэгээний зүг идэвхтэй тэмцэгч дайчин тэмүүлэлт дүр байх ёстой. Эмгэнэлт явдал тухайн тодорхой хэрэг явдалд туйлын идэвхтэй хурц харьцаж буй баатарт л тохиолдож болох зүйл ажээ. Эмгэнэлт баатрын тэмцлийн зорилго тодорхой, ямар ч нөхцөлд эсрэг хүчинтэйгээ эвлэршгүй, уг зорилгынхоо төлөө амь биеэ өгөхөд хэзээд бэлхэн эрс шулуун зан чанартай хүмүүс байдаг. Тэгэхлээр эмгэнэлт зохиолын зарчим нь хэзээ ч эвлэршгүй, аль нэгний нь үхэл мөхөлгүйгээр шийдвэрлэгдэшгүй шинжтэй байдаг. Эмгэнэлт зохиолын баатрын амь насаа барьцаалан тэмцэж байгаа зорилго нь илрэлээрээ шууд бүх нийтийн ач холбогдолтой зүйл байж болохоос гадна бас хувийн хүсэл сонирхлын илэрхийлэл шинжтэй байж болно. Хувийн хүсэл сонирхлын шинжтэй зорилго нь хэрэв бүр явцуу эрх ашгийн хэмжээнд байгаа бол тэр баатар үхэж мөхсөн ч эмгэнэлт шинж чанартай болж чадахгүй бөгөөд сайндаа л өнгөн уянгын төдий болно. Хэрэв хувийн хүсэл сонирхол нь нийт олны хүсэл сонирхлыг давхар илэрхийлж нийгмийн ач холбогдолтой зорилго болон хувирч байгаа бол бүрэн дүүрэн эмгэнэлт явдал болох юм. Жишээлбэл: Прометей, Гамлет зэрэг эмгэнэлт дүрийн тэмцлийн зорилго нь нийгмийн өргөн их ач холбогдолтой бүх нийтийн эрх ашгийг илэрхийлж байгаа юм. Франческо, Паоло, Анна Каренина зэрэг дүр бол хувийн жаргалынхаа төлөө тэмцэж байгаад хүчин мөхсөддөг. Гэвч эдгээр дүр нь жинхэнэ эмгэнэлт дүр болсон гэж үздэг. Учир нь тэдний хувийн эрх чөлөөний төлөө тэмцэл нь цаад агуулгаараа бүх нийтийн эрх ашгийг илэрхийлж байгаа ажээ. Манай утга зохиолд зохиолч Д. Намдагийн «Цаг төрийн үймээн» романд гардаг Оюундарийн дүр иймэрхүү маягийн эмгэнэлт дүр юм.

	Одоо, эмгэнэлт явдал нь хүнд хэрхэн нөлөөлж, ямар сэрэл сэтгэлийг үүсгэдэг вэ гэдгийг авч үзье. Эмгэнэлт явдал нь хүний сэтгэл зүрхэнд зөвхөн уй гашууг төрүүлдэг төдий биш бөгөөд яруу сайхны гүн гүнзгий сэрэл мэдрэл, ёс суртахууны өндөр дээд норм зарчмыг нотлон үзүүлж байдаг ажээ. Эмгэнэлт явдлаас хүнд бий болдог сэтгэлийн хөдөлгөөн нь маш хүчтэй чин зүрхний догдлол байдаг бөгөөд цаашдаа хүний оюун санаанд хурцаар нөлөөлж тодорхой ул мөрөө үлдээж чаддаг байна. Эмгэнэлт явдлаас үүсэх сэтгэлийн догдлол нь үхэл амьдрал, мөхөл сэргэлтийн өвөрмөц нэгдэл холбооноос үүсдэг.

	Тэгэхлээр хүнд бий болж байгаа сэтгэлийн хөдөлгөөн нь уй гашуудалтай баяр баясгалан байдаг. Үүнээс үзэхэд эмгэнэлт явдлын хүнд нөлөөлөх нөлөө нь зөвхөн өрөвдөх хайрлах сэтгэлийг төрүүлэх төдий биш тэр өрөвдөл хайрлал, энэрэл шаналлын явцад хүний сэтгэлийг ариутган хатуужуулах явдал юм. Эмгэнэлт явдал нь өрөвдүүлэх хайрлуулах явцдаа хүний сэтгэлийг элдэв өөдгүй шунал хүслээс нь цэвэрлэж аливаа гэм хорыг үзэн яддаг болгон хүмүүжүүлж байдаг ажээ. Тэгэхлээр эмгэнэлт явдал нь хүнд жинхэнэ хүнч чанар, энэрэнгүй үзэл, зориг хатуужил, ирээдүйн их эрмэлзэл тэмүүллийг бий болгодог чухал ач холбогдолтой юм. Эмгэнэлт явдалд тухайн нийгмийн үеийн тэргүүний дэвшилт эрмэлзэл тэмүүлэл, тухайн нийгмийн сайн сайхны туйлын зорилго тусгалаа олдог юм. Өөрөөр хэлбэл энэ бүхнийг эмгэнэлт явдлын баатрууд өөртөө шингээж явдаг. Үүнийг шингээсэн эмгэнэлт баатар мөхнө гэдэг нь уг эрмэлзэл тэмүүлэл, сайн сайхны туйлын зорилго мөхөж байгаа хэрэг огтхон ч биш бөгөөд харин ч улам хүчтэй батлагдаж нотлогдож байгаа хэрэг юм. Учир нь эмгэнэлт явдал бол сайн сайхны зорилгын төлөө тэмцэж байгаад түр зуур ялагдаж байгаа болохоос биш тэр зорилго нь ялагдаж байгаа хэрэг огтхон ч биш ажээ. Харин тэр түр зуурын ялагдал нь уг зорилгыг улам тод товгор болгож ирээдүйд зайлшгүй биелэхийн уриа болдог байна. Тэгэхлээр эмгэнэлт явдал гэдэг бол сайхан ирээдүйд хүмүүсийг уриалан дуудсан уриа болж байдаг. Эмгэнэлт явдлаас хүнд гутаж гуньсан сэтгэл санаа биш харин зоригжин хатуужсан сэтгэл санаа, алив гэм хорыг үзэн ядаж сайн сайхны төлөө тууштай тэмцэх үзэл санаа төрж буй болдог. Жинхэнэ эмгэнэлт явдал нь хүнд, хүний хүч чадалд итгэх итгэл, ирээдүйдээ итгэх итгэлийг төрүүлж байдаг. Фадеевын «Ниргэлт» гэдэг романд бүхэл бүтэн партизаны отрядаас дөнгөж арван есөн хүн үлддэг. Эдгээр арван есөн хүн дайчин нөхдийнхөө үхэж сүйрсэнд туйлаас эмгэнэн гашууддаг боловч урьд өмнөхөөсөө улам шийдвэртэй зоригтойгоор шинэ тулалдаанд бэлтгэдэг. Тэр үлдсэн арван есийн нүдэнд, холгүй ойрхон ялж дийлэхийн гэрэл гэгээ тодрон тодорсоор байдаг.

	Нийгмийн дэвшилт их үйл хэргийн төлөө алтан амиа өгсөн хүмүүс үеийн үед мөнхөждөг билээ. Тэгэхлээр эмгэнэлт явдал бол үхлийн тухай дуу биш үхэлгүй мөнхийн тухай дуулал юм. Эмгэнэлт явдал бол бурхан багшийн номлосон хойд насны жаргалын тухай дуу биш энэ насны жаргалын тухай, энэ амьдралын мөнхийн тухай дуу юм. Энд зориуд цухас тэмдэглэхэд хойд насны тухай бурхан шашны харгис сургаал нь энэ насны үхэлгүй мөнхийн тухай, хүний ирээдүйдээ, амьдралдаа итгэх итгэлийн тухай ардын философийн үндэстэй зүйл бөгөөд түүнийг хортойгоор урвуулан ашиглаж номхон хүлцэнгүй идэвхгүй амьдралыг номлосон шашны харгис сургаал болгон хувиргасан хэрэг билээ.

	Эмгэнэлт явдал нь хэзээ сайн сайхны туйлын эрмэлзэл зорилгоос тасарсан үедээ гуниг гутралын дуу, үхэл хагацлын дуу болон хувирдаг. Эмгэнэлт явдал ийм шинж чанартай болоод ирэхлээрээ хүмүүсийг амьдралд идэвхгүй, ирээдүйд итгэлгүй, номхон хүлцэнгүй боолын амьдралд уриалан дуудагч болон хувирдаг. Хөрөнгөтний урлаг, утга зохиолд одоо үед яг ийм эмгэнэлийг өргөн дуулж байна. Энэ нь хөдөлмөрчин олныг нийгмийн сайн сайхны шударга амьдралын төлөө тэмцэх тэмцлээс нь хөндийрүүлэх гэсэн ганц зорилгод төвлөрч байгаа юм. Одоо үед үхлийн тухай сэдэв хөрөнгөтний урлагийн хамгийн өргөн сэдэв болон хувирчээ. Ийм бүтээлд хүнлэг ёс, энэрэнгүй үзэл, ирээдүйн итгэл найдвар цөм хөл дор гишгэгдэж амьдралыг утга учиргүй гэж номлодог байна.

	Социалист реализмын урлаг утга зохиолд, эмгэнэлт явдлыг үзэх үзэл сонгодог урлагийн шилдэг өв уламжлал дээр түшиглэн шинэ шатанд гарсан байна. Социалист урлаг, социалист их гэр бүлийн ахуй амьдралд эмгэнэлт явдал нь хүн төрөлхтний саруул ирээдүй коммунизмыг байгуулах их тэмцэлтэй нягт уялдаатай юм. Коммунизмын аугаа их барилгыг сүндэрлүүлэн босгох баатарлаг их үйлсийн явцад эмгэнэлт явдал тохиолдож болохыг үгүйсгэдэггүй билээ. Гэхдээ социализмын үед тохиолдож болох эмгэнэлт явдал өмнөх үеийнхтэй харьцуулахад өөрийн өвөрмөц шинжтэй юм. Социалист их гэр бүлийн дотор ангийн эсрэг тэсрэг зөрчлөөс үүсэх эмгэнэлт явдал үүрд устжээ. Гэхдээ хөрөнгөт ертөнцтэй айл зэргэлдээ суугаа нөхцөлд ийм зөрчилтэй эмгэнэлт явдал байхыг үгүйсгэж болохгүй. Мөн социализмын үед хүмүүсээс байгалийн гайхамшгийг эзэмших их үйлс хамгийн өргөн өрнөлттэй явагддаг учир тэнд эмгэнэлт явдал тохиолдох боломжтой байдаг. Үүнээс гадна социализмын үед өнгөрсөн нийгмийн үлдэгдэл нэлээд хэмжээгээр оршсоор байдаг билээ.

	Социалист реализмын урлаг утга зохиол эмгэнэлт явдлын урлагийн баялаг туршлагыг хуримтлуулжээ. Үүний нэг нь хувьсгалт баатарлаг эмгэнэлт явдал юм. Энэ сэдэв бол социалист урлагийн эмгэнэлт явдлын гол сэдэв юм. Нөгөө талаар эмгэнэлт баатрыг дүрслэх явдал бол эерэг талын тод томруун дүрийг бүтээх нэг хэлбэр болж байгаа юм.

	Социалист реализмын урлаг утга зохиолын эмгэнэлт явдал нь шинэ амьдралын ялалтыг нотлон үзүүлэх өвөрмөц хэлбэр бөгөөд ирээдүйд уриалан дуудах шинж чанараараа өмнөх аль ч үеийнхээс илүү хүч чадалтай юм.

	 

	* * *

	 

	Бид бодит байдалд харьцах яруу сайхны харьцааны үндсэн категориудыг нэг бүрчлэн авч үзэв. Яруу сайхны эдгээр үндсэн шинж чанарууд амьдрал, урлагт нягт уялдаатай харилцан холбоотой байдгийг анхаарах хэрэгтэй.

	Яруу сайхны аль нэгэн шинж чанар амьдралын нэгэн тодорхой үзэгдэлд дан цэврээр оршин байх нь төдий л элбэг зүйл биш юм. Тэгэхлээр сайхан, гайхамшиг, инээдэмт, эмгэнэлт явдал зэрэг гоо зүйн үндсэн категориуд хийгээд бусад туслах чанарын категориудын харилцаа холбоог нарийн ухаарч амьдрал, урлагийн алив үзэгдэлд хандах хэрэгтэй. Үзэсгэлэнт сайхан цэцэрлэгийн дотор новшоор дүүрсэн хогийн сав байх нь тохиолддог. Энд сайхан муухай хоёр хэдийгээр механик хэлбэрээр боловч холбоотой байна. Гадаад хэлбэрийн гоё сайхан дотоод агуулгын муу муухай, эсвэл дотоод агуулгын сайхан гадаад хэлбэрийн муухай хослох тохиол бас ч цөөнгүй байдаг. Жишээлбэл В. Хюгогийн «Парисын эх дагинын сүм» зохиолд Квазимодо гэдэг гадаад байдлаараа туйлын үзэмжгүй муухай боловч дотоод сэтгэлээрээ туйлын гоо сайхан дүр гардаг. Уран сайхны дүр гэдэг бол бодит амьдралын тусгал юм. Бодит амьдрал дээр яруу сайхны янз бүрийн шинж чанар хослон байдаг. Тэгэхлээр уран сайхны дүрд яруу сайхны аль нэгэн категорийн үүднээс явцуугаар хандвал уг дүрийн яруу сайхан баялаг олон талт шинж чанарыг орхигдуулахад хүрнэ. Жишээлбэл Сервантесын Дон Кихотын дүр бол эмгэнэлт инээдмийн дүр юм. Мөн Дон Кихотод эмгэнэлт инээдмийн шинж чанарын зэрэгцээ сайхан, муухай, гайхамшигтай шинж чанарууд бий, Шолоховын «Дөлгөөн Донын» Григорий Мелеховын дүр бол үндсэн шинж чанараараа эмгэнэлт дүр боловч түүнд гайхамшигтай, гутамшигтай шинж чанар бас бий.

	Чехословакийн нэрт зохиолч Гашекийн «Эрэлхэг цэрэг Швекийн дүр нь инээдмийн дүр боловч түүнд сайхан гайхамшигтай шинж чанар бий. Энэ бүхнээс үзэхэд амьдрал, урлагийн алив үзэгдэлд харьцахдаа олон талаас нь өргөн дэлгэр хандах нь түүний яруу сайхны бүх л баялаг ач холбогдлыг бүрэн гүйцэд хүртэж эзэмшихийн чухал сэжим болно.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“ЦОГ” сэтгүүлийн 1968 оны 1-4 дүгээрт нийтлэгдсэн эхээс

